
MINUTI

Il-Minuti tal-Laqgħa Nru 59, li saret fis-16 ta’ Lulju 2024, ġew ikkonfermati. 

KORRISPONDENZA

IĊ-CHAIRPERSON (Onor. Darren Carabott): L-uniku item li hemm ta’ korrispondenza huwa aktar internament, fis-sens li ġejna infurmati li fis-27 ta’ Novembru fl-4.30 p.m. se ssir laqgħa konġunta bejn dan il-Kumitat, il-Kumitat Permanenti għall-Affarijiet Ekonomiċi u Finanzjarji u l-Kumitat Permanenti għall-Affarijiet Barranin u Ewropej u fiha se ssir preżentazzjoni minn Dr George Hyzler, Membru tal-European Court of Auditors.

Nistgħu issa ngħaddu għall-main item tal-lum. 


KONTINWAZZJONI TAD-DISKUSSJONI DWAR IN-NEFQA TAL-GVERN FIL-QASAM TAL-ISPORT F’DAWN L-AĦĦAR ĦAMES SNIN, B’RIFERENZA LEJN IR-RAPPORT TAL-AWDITUR ĠENERALI DWAR IL-KONTIJIET PUBBLIĊI GĦAS-SENA 2019 (MALTA NATIONAL SHOOTING RANGE PAĠNI 139-147); IR-RAPPORT TAL-AWDITUR ĠENERALI DWAR IL-KONTIJIET PUBBLIĊI GĦAS-SENA 2022 (NATIONAL DEVELOPMENT AND SOCIAL FUND INVESTMENTS AND FUNDING OF SOCIAL PROJECTS PAĠNI 84-92); U RAPPORTI ANNWALI U STQARRIJIET FINANZJARJI TA’ SPORTMALTA GĦAS-SNIN 2020, 2021 U 2022

IĊ-CHAIRPERSON: Nibda billi nsejjaħ lir-rappreżentanti minn Aquatics Sports Association of Malta (ASA). 

Is-Sur Karl Izzo u s-Sur Edwin Pisani, President  u Teżorier ta’ Aquatics Sports Association of Malta, rispettivament, ħadu posthom madwar il-mejda. 

IĊ-CHAIRPERSON:  Insellmilkom. Nibda biex ngħidilkom li s-soltu f’dan il-Kumitat meta jkun hemm investigazzjoniijiet oħrajn nagħtu l-ġurament u jkun hawn  ambjent u klima ftit differenti, però l-isport jgħaqqad kollox, u fuq talba tal-Gvern din is-sezzjoni qed tkun f’forma ta’ għotja ta’ informazzjoni, jiġifieri m’intomx se tiġu amministrati l-ġurament.  Ovvjament infakkarkom li qegħdin tagħtu informazzjoni lill-Parlament Malti u lill-pubbliku, jiġifieri huwa tajjeb li tgħidu l-verità u jkun hemm komunikazzjoni kontinwa bejn il-Kumitat u intom. 

Bħala introduzzjoni nitlobkom tagħtu informazzjoni dwar il-kariga tagħkom u kemm ilkom tokkupawha, il-funzjoni tagħkom, u l-funzjoni  tal-assoċjazzjoni  li tirrappreżentaw. 

IS-SUR KARL IZZO: Grazzi, Sur President.  Jien ili President ta’ ASA minn Novembru 2022. Qabel dak iż-żmien kont coach nazzjonali, jiġifieri naf kemm SportMalta hija ta’ għajnuna biex it-teams nazzjonali jkunu jistgħu jipparteċipaw barra minn Malta. 

IS-SUR EDWIN PISANI: Good afternoon.  Jien it-Teżorier ta’ ASA, u ili nokkupa din il-pożizzjoni sa minn Settembru li għadda. Jiena ġej mill-qasam tal-waterpolo u nsegwih sew, u kif għedt, minn Settembru bdejt nieħu ħsieb il-finanzi f’dak li għandu x’jaqsam ma’ pagi, pagamenti eċċ. 

IĊ-CHAIRPERSON: Tistgħu tagħtu spjega tal-funzjoni tal-assoċjazzjoni? 

IS-SUR KARL IZZO: L-ASA naħseb li hija t-tieni l-ikbar assoċjazzjoni hawn Malta wara dik tal-football, għax aħna nkopru erba’ sports; waterpolo, swimming, artistic swimming u open water swimming. Naħseb li l-progress li għamilna fl-aħħar snin jidher mir-riżultati li ġibna, u parti importanti minnu kien minħabba l-parteċipazzjoni tagħna f’kull livell ta’ tournaments li jsiru barra minn Malta. Bħala waterpolo aħna qegħdin fl-14-il pożizzjoni fl-Ewropa, fl-under 15 qegħdin fil-11-il pożizzjoni, u fl-under 16 qegħdin fis-16-il pożizzjoni.  Naħseb li l-progress sar mhux biss bil-parteċipazzjoni tagħna barra minn Malta imma wkoll bl-infrastruttura li fl-aħħar għandna. Fiż-żmien meta kont nilgħab jien kellna pixxina waħda biss jew konna nilagħbu fil-baħar. 

Fl-iswimming ġibna riżultati tajbin ħafna fil-Logħob tal-Pajjżi ż-Żgħar, fil-fatt ġibna l-aqwa riżultati li qatt ġibna. Ovvjament kellna l-fondi tramite l-Kumitat Olimpiku Malti.  Għal dak li jirrigwarda l-artistic swimming irrid ngħid li dan huwa sport li qed jiżviluppa u naħseb li se jibda jkun inkluż fil-Games of Small States of Europe (GSSE). Huwa sport relattivament ġdid, imma naħseb li diġà qed inġibu riżultati tajbin. Għandna ż-żgħar tagħna li qegħdin fil-11-il pożizzjoni fl-Ewropa u naħseb li bl-investiment ta’ coaching staff u training li qed nagħmlu qed nikbru f’dan l-isport. 

L-open water swimming huwa sport li ovvjament isir fil-baħar, u bejn wieħed u ieħor għandna 300 atleta li jieħdu sehem f’dan l-isport.  Dawn huma l-funzjonijiet tal-assoċjazzjoni tagħna. 

IĊ-CHAIRPERSON: Ovvjament il-funzjoni ta’ dan il-Kumitat hija dik li jidħol fuq l-infiq tal-fondi pubbliċi. Bħala Kumitat nimxu fuq ir-rapporti tal-Awditur Ġenerali, imma din id-darba l-Gvern għażel li jidħol fuq il-kontijiet finanzjarji. Min-naħa tagħkom, bħala assoċjazzjoni, kif toperaw mil-lat ta’ fondi pubbliċi? 

IS-SUR KARL IZZO: Kull sena SportMalta jagħtuna ċertu ammont ta’ flus għall-parteċipazzjoni  tagħna f’tournaments li nieħdu sehem fihom barra minn Malta, kemm fl-iswimming, kemm fil-waterpolo, kif ukoll fl-artistic swimming. Ovvjament, hemm l-iskemi tal-bed nights li jagħtuna SportMalta għax aħna norganizzaw kompetizzjonijiet hawn Malta, fil-fatt għadna kemm kellna ċ-Champions’ Cup Final hawn Malta, kellna wkoll il-World Championship fejn ġibna 32 nazzjon tal-under 16, u f’Awwissu tas-sena d-dieħla se jkollna l-European Championships tan-nisa. Il-Maltese Olympic Committee (MOC) jgħinuna f’dak li għandu x’jaqsam ma’ swimming, għax waterpolo is not an olympic sport, u anke f’dak li għandu x’jaqsam ma’ swimming u artistic swimming ukoll.  Il-bqija, għax aħna nipparteċipaw f’ħafna events, inġibuhom mill-isponsors, mill-gate money li jkollna mill-pixxina, u dejjem nitħabtu u neqirdu biex ikollna l-flus ħalli nkunu nistgħu nimxu ‘l quddiem. Kif għedt qabel, thank God li għandna dawn il-fondi għax b’hekk inkunu nistgħu nipparteċipaw fl-ogħla livell. 

IĊ-CHAIRPERSON: Tafu tgħidulna l-ammonti li ħadtu bħala finanzi min-naħa ta’ fondi pubbliċi f’dawn l-aħħar snin? 

IS-SUR KARL IZZO: Fl-2020, 2021 u 2022 ħadna €50,000 minn SportMalta, u ħadna wkoll fondi mingħand MOC speċjalment għall-iSmall Nations Games biex l-iswimmers tagħna jkunu jistgħu jipprattikaw.  Ovvjament aħna għandna d-dokumentazzjoni kollha. Jien ma kontx fil-kariga fl-2020, fl-2021 u fl-2022 imma kont coach nazzjonali. 

IĊ-CHAIRPERSON: Aktar domandi?  L-Onor. David Agius. 

ONOR. DAVID AGIUS: L-ewwel nett nirringrazzjakom. Is-soltu dan mhux Kumitat li jtella’ l-isportivi fih imma nirringrazzjakom tax-xogħol li qed twettqu. Jien naħseb li mhux il-€50,000 li tieħdu bħalissa jixirqilkom imma, bħall-Ispecial Olympics u oħrajn, jixirqilkom ħafna aktar finanzi. Tajjeb li ġibtu lejn pajjiżna l-Final Four tal-clubs Ewropej, u naħseb li dan il-Kumitat irid jifirħilkom għal dan. Dan qisu ċ-Champions’ League tal-football, xi ħaġa li fl-opinjoni tiegħi hija pożittiva ħafna u ngħidilkom prosit għal darb’oħra.  Irrid ngħid li jien kont hemm bilqiegħda fuq struttura li telgħet għall-okkażjoni u nifhem li l-Final Four intrebaħ minn pajjiżna għal tliet snin, jiġifieri fadlilna sentejn oħra. U allura l-ewwel domanda tiegħi hija jekk naħsbux li jsir investiment – ovvjament is-sena d-dieħla ġejjin tan-nisa eċċ. u l-waterpolo qed jikber – biex dik il-binja li żżarmat wara li spiċċa l-Final Four ma tkunx waħda temporanja iżda ssir on a permanent basis. 

Naħseb li huwa onoruż bħala Kumitat li nifirħu lil Neil Agius li naħseb li għamel xi ħaġa li aħna l-Maltin għandna nkunu kollha kburin biha u li għandu jkun persuna li dawk li qegħdin fl-isport iħarsu lejh u nippruvaw nieħdu t-tajjeb tiegħu. Issa kemm-il qadfa għamel f’dak il-baħar, f’dak il-kurrent, f’dak il-maltemp...  Jien naħseb li hawnhekk għandna fejn nistgħu nirbħu bħala pajjiż u bħala sport u nixtieqkom li taraw kif nistgħu nużaw il-fondi ta’ dan il-pajjiż u x’nistgħu nagħmlu biex bl-edukazzjoni u bil-marketing anke għall-iswimming, nutilizzaw lil Neil Agius b’mod pożittiv biex ikun ta’ ispirazzjoni għal oħrajn, kif qed jgħid iċ-Chairman. 

Jien nifhem li bħala flus intom tieħdu €50,000.  Hux hekk? 

IS-SUR KARL IZZO: Imma mill-2023 żdiedu għal €120,000 għax għamilna request minħabba li għandna ħafna kompetizzjonijiet biex nipparteċipaw fihom. 

ONOR. DAVID AGIUS: Però jien qed nifhem li l-pixxina fejn jilagħbu l-waterpolo hija mmaniġġjata minn SportMalta, jiġifieri apparti li intom tieħdu dawn il-€120,000 qed tieħdu wkoll affarijiet oħra mhux fi flus għax biex issaħħan jew tkessaħ il-pixxina hija xi ħaġa pożittiva li tiswa l-flus ukoll. Hemm ħsieb li nutilizzaw xi enerġija alternattiva jew xi mezz ieħor li bih inkunu nistgħu “niffrankaw” l-ispiża biex dawk il-flus nużawhom għal xi ħaġ’oħra? 

IS-SUR KARL IZZO: L-ewwel nett grazzi tal-kliem ta’ tifħir. Inti ilek tafni, kif jafni wkoll l-Onor. Bencini, u taf li jiena ffissat fil-waterpolo u issa fl-isports kollu.  Il-Final Four kienet event kbira u jien għandi relazzjoni tajba mal-European Aquatics li riedu jsibu a neutral venue fejn huma jkunu jistgħu jagħmlu dan l-avveniment. Kulħadd jieħu gost jiġi Malta għax jafu bil-passjoni li għandna għall-waterpolo u ddeċidew li jagħtuhielna mhux għal sena imma għal tliet snin. 

Rigward l-istands, kien hemm investiment minn SportMalta biex nagħmluhom, u ovvjament jien nixtieq li dawk isiru b’mod permanenti.  Kellna taħdidiet u ma naħsibx li se ssir għal din is-sena għax kien hemm xi ntoppi, imma l-aktar ħaġa problematika kienet id-dawl u dik kienet l-uniku issue li qlajna kritika dwarha mingħand il-European Aquatics. Bi pjaċir ngħid li ġimgħa oħra SportMalta se joħorġu tender għal-lighting system ġdida fil-pixxina nazzjonali, peró għad irridu naraw jekk il-flus humiex se jittieħdu minn dawk għall-Final 4 li huma dovuti, jew inkella minn flus tal-kapital, u aħna nisperaw li jkunu flus mill-kapital għax l-oħrajn għandna bżonnhom. Il-lights ilhom hemmhekk mill-1993, jiġifieri mill-bidu tal-pixxina, u min jiġi jara l-logħob fil-pixxina jaf li it’s a big… 

ONOR. DAVID AGIUS: Li ovvjament imbagħad jintużaw għal-logħob nazzjonali. 

IS-SUR KARL IZZO: Jiena dejjem għedt li jekk ma nieħdu xejn mill-Final 4, inkunu ħadna titjib fil-pixxina. Inti rajt logħob miegħi tal-waterpolo u tara li wara s-7.30 p.m. lanqas ikun jidher tajjeb fuq it-television. L-Onor. Grima wegħedni li se nagħmluhom għax hija rakkmandazzjoni. 

ONOR. DAVID AGIUS: Issa niġru warajh, tibżax. Dan irid ikun dawl tajjeb għat-television għax ix-xandira tal-Final 4 kienet saret internazzjonalment. 

IS-SUR KARL IZZO: It was televised all over Europe, u pereżempju, meta lagħbu Recco kien hemm 800,000 qed jaraw. Jiġifieri naħseb importanti ħafna li jkun hemm il-flus dovuti għalihom. 

Għar-rigward ta’ Neil Agius ovvjament għamel feat fenominali.  Nhar is-Sibt kellna l-ewwel time trials u tajnih eloġju, għamilna wkoll a short remembrance tal-mibki Jake Vella, u urejna affarijiet li kienu relatati mal-aquatic sport. 

SportMalta ma jagħtuniex biss flus biex insiefru imma jagħtuna l-użu tal-pixxini. Bħala national team għandna l-garanzija li nistgħu nużawhom at no cost, ħaġa tajba ħafna għax aħna jkollna wkoll it-training tan-national team. Meta jkun hemm swimming, il-lanes ikunu...  Min jiġi l-pixxina jara li mill-5.30 a.m. sal-10.00 p.m. ma ssibx post fejn tkun tista’ tgħum. Ovvjament it helps ukoll għall-well being tal-poplu Malti. Il-clubs għandhom il-ħinijiet tagħhom u jħallsu lil SportMalta.  Fejn tidħol renewable energy naf li n-Neptunes qegħdin jużawha, bl-għajnuna tal-Gvern, u s-Sirens bdewha wkoll.  Ma nafx jekk Għawdex hijex se tkun parti minnha wkoll, u għandna l-pixxina tal-Kottonera li wkoll qiegħda in full swing bħalissa. Jiena nkompli neqred għax naf il-potenzjal li għandna fl-isport akwatiku, speċjalment fil-waterpolo u fis-swimming, u SportMalta jagħtuna iktar ma’ li tlabnihom. 

IĊ-CHAIRPERSON: L-Onor. Amanda Spiteri Grech. 

ONOR. AMANDA SPITERI GRECH: Hawn Malta għandna t-tendenza li mingħajr ma rridu, meta nitkellmu fuq sport mal-ewwel immorru għall-football, imma fil-verità l-kisbiet kbar li jagħmel il-waterpolo f’pajjiżna huwa fenomenali. Xtaqt nistaqsik l-etajiet ta’ minn meta jibdew u sakemm jibqgħu għaddejjin.  Kieku jkollok tagħmel stima, taf kemm jiġi jiswina kull atleta kull sena? 

IS-SUR KARL IZZO: Naħseb li r-riżultati li ġibna, speċjalment fil-waterpolo u fl-għawm, f’dan l-aħħar żmien jitkellmu waħedhom, u dan huwa frott tal-investiment li sar. Ma nistax ngħidlek kemm jista’ jiġi jiswina kull atleta, imma fejn jidħol il-waterpolo nista’ ngħidlek li l-players huma tal-clubs, jiġifieri l-clubs iħallsu pagi tajbin għall-players u aħna għandna l-aqwa kampjonat, jiġifieri fis-sajf inġibu l-aqwa players tad-dinja. Peress li Malta huwa l-uniku pajjiż fejn jintlagħab il-league tas-sajf, players  tipo Ronaldo u Messi tal-waterpolo jiġu jilagħbu fil-kampjonat Malti, jiġifieri dak huwa an extra boost għalina bħala waterpolo. L-etajiet huma relattivament żgħar, jiġifieri jibdew minn sentejn, tliet snin u għandna coaches speċjalizzati. 

Ħaġa oħra li nixtieq ngħid hi li bħala ASA, minn mindu sirt President jien, bdejna bil-courses tal-coaching, jiġifieri kulħadd irid ikollu l-warrant biex jagħmel coaching għax ovvjament ikun qed jgħallem lit-tfal jgħumu u jekk se jagħtihom the wrong stroke mill-bidu, dawn se jibqgħu sejrin hekk. Naħseb li dak huwa investiment li għamilna bħala ASA fl-edukazzjoni. Pereżempju, hawn min jibqa’ jgħum matul is-sena kollha. Fil-fatt jekk tmur bejn id-9.30 a.m. u nofsinhar il-pixxina tara li jkun hemm irġiel u nisa ta’ 60 u 70 sena li jkunu qed jgħumu, min jgħum fl-istrokes u min jgħum bil-mod, għax swimming is healthy. Jiena kont waterpolo player u naf li meta tkun għawwiem u meta tkun player tgħin ħafna mentalment. Min ikun lejn il-pixxini ta’ Tal-Qroqq u tal-Kottonera jista’ jgħaddi u jara l-moviment li jkun hemm. Aħna se nibqgħu naħdmu fuq dawn l-affarijiet, imma ovvjament irid ikollna l-finanzi. SportMalta jgħinuna ħafna, u jien għandi relazzjoni tajba kemm ma’ Mark Cutajar, kemm ma’ Matthew Pisani, kif ukoll mal-Ministru, imma qatt mhu biżżejjed. Naħseb irid ikun hemm aktar u rridu nagħtu iktar importanza lil dan l-isport. 

ONOR. AMANDA SPITERI  GRECH: Sur Izzo, inti semmejt li jintlagħab il-kampjonat fis-sajf. Dak ifisser li aħna għandna investiment barrani li qed jinvesti f’dan l-isport, jew għallinqas jgħallem lit-tfal tagħna?  X’qed nieħdu aħna bħala pajjiż? 

IS-SUR KARL IZZO: Domanda tajba ħafna. Meta jiġu dawn il-players u jarawhom it-tfal u jagħmlu training magħhom u jilagħbu kontrihom, ikunu qed jitgħallmu ċerti affarijiet li ċerti players ma jistgħux jgħallmuhomlhom.  Nieħu pjaċir ngħid li l-clubs investew ħafna, mhux f’dawn il-players biss imma anke fil-coaching. Is-saħħa li għandna bħala team nazzjonali hija l-coaches li qed iġibu l-clubs. Mhuwiex sigriet li s-saħħa li għandhom il-clubs ġejja mill-catering establishments li jkollhom, li xorta mhuwiex biżżejjed.  Il-waterpolo jibda minn under eight, under ten, under 12, under 14, u jibqa’ sejjer sa under 16 u under 18.  We can boast li għandna tmien clubs li għandhom in-nurseries u dik tagħtina s-saħħa għall-futur. Swimming clubs hemm sitta, u hemm min għandu 80 atleta, u hemm min għandu 50 atleta, jiġifieri l-pixxini li għandna diġà kważi mhijiex biżżejjed. Bħala investiment il-clubs jagħmlu ħafna u jagħmlu investiment ukoll fil-futur taż-żgħażagħ tagħhom. 

ONOR. AMANDA SPITERI GRECH: Ħa nkun konċiża.  Kwalunkwe sport jinvolvi ammont ta’ flus li mhux kull ġenitur jista’ jaffordjahom.  X’qed isir biex fejn hemm vulnerabilità ekonomika t-tfal xorta jkollhom ċans f’dan l-isport? 

IS-SUR KARL IZZO: Il-clubs, fin-nurseries tagħhom, ikollhom ċerti skemi biex jgħinu lil min hu inqas ixxurtjat min-nies oħra. Il-clubs ikollhom bżonn il-flus biex iħallsu l-coaches minħabba l-lane bookings eċċ., imma hemm min jista’ jgħin. Bħala ASA ma tantx ngħinu għax dawn jaqgħu taħt il-clubs, imma mbagħad hemm Special Olympics li jagħmlu training kuljum, u hemm ħafna entitajiet li jgħinu, imma bħala clubs jagħtu sussidji biex kulħadd ikun jista’ jipprattika. Inti ma tkunx taf min jista’ jkun champion, jiġifieri trid tara, u qegħdin immorru fl-iskejjel biex nippruvaw inġibu tfal ġodda. Mhuwiex sigriet li l-football huwa sport aktar b’saħħtu minn tagħna, jiġifieri hemm tendenza li l-ġenituri l-ewwel jibagħtuhom għall-football, imma forsi bir-riżultati li nġibu bħala waterpolo u bħala swimming inħajru lit-tfal biex jiġu hemmhekk. Aħna qed nagħmlu l-almu tagħna biex nibqgħu għaddejjin bir-riżultati li qed inġibu. 

IĊ-CHAIRPERSON: Avviż sempliċi lill-Membri tal-Kumitat biex ikunu konċiżi għax illum għandna tliet gruppi ta’ xhieda. 

L-Onor. Alex Muscat. 

ONOR. ALEX MUSCAT: Sur Izzo, fil-bidu inti semmejt l-investiment li sar fl-infrastruttura. Tista’ tagħtina ftit overview dwar x’titijib kien hemm fl-infrastruttura li tużaw intom? Niffukkaw dejjem fuq dawn l-aħħar ħames snin.

IS-SUR KARL IZZO: Domanda tajba u interessanti għax jiena ili nilgħab il-waterpolo mill-1986 u kont coach sal-2022.  Nista’ ngħid li sal-1993 konna nilagħbu Marsascala f’pixxina li ma kenitx imsaħħna u kienet bl-ilma baħar, u dik kienet tkun problema meta konna nieħdu sehem f’livell internazzjonali. Fl-1993 kellna l-opening tal-pixxina nazzjonali, imbagħad bir-riżultati u bil-qrid li kellna mill-ġenituri u minn ċerti clubs, bdejna ninvestu fl-infrastruttura tal-pixxini, għax ovvjament il-waterpolo u s-swimming isir fil-pixxini, sakemm ma jsirx fl-open water fis-sajf. Il-pixxina ta’ Neptunes kienet l-ewwel waħda li bl-għajnuna ta’ SportMalta kienet tissaħħan is-sena kollha. Neptunes ukoll għandhom l-enerġija alternattiva, jiġifieri għandhom is-solar panels biex ikunu jistgħu jsaħħnu. Sirens ukoll, bl-għajnuna ta’ ċerti fondi tal-kunsilli  lokali u ta’ SportMalta, għandhom pixxina sabiħa wkoll li tikkejterja għan-nies tan-north. Il-Kottonera għandna l-ewwel state of the art olympic pool, li hija magħluqa u li fiha t-team nazzjonali jkun jista’ jagħmel it-training mingħajr problema ta’ xejn anke jekk tkun ix-xita u r-ragħad. F’Għawdex qegħdin nistennew li tinfetaħ il-pixxina li wkoll se tgħin l-isport hemmhekk.  Jiġifieri bħala infrastruttura m’iniex se ngerger, imma xorta mhux biżżejjed. Aħna rridu aktar għax bi pjaċir ngħid li n-numri fl-isport tagħna dejjem qed jikbru, kemm fl-artistic u anke fis-swimming. 

ONOR. ALEX MUSCAT: Fil-waterpolo x’qed naraw bħala numri? 

IS-SUR KARL IZZO: Bħala waterpolo għandna 12-il team, erbgħa minnhom għandhom teams tal-kbar biss, u t-tmienja l-oħra għandhom nursery wkoll. In-nursery jkunu minn under eight, under 10, under 12, under 14, under 16 u under 18, għax hekk nimxu bil-livelli tal-under tal-Ewropa. Jiġifieri n-nurseries qed jikbru, u mingħajr ftaħir ngħid li qed jirnexxilna nisirqu ftit aktar mill-football.  Thank God, bir-riżultati li qed inġibu bil-parteċipazzjoni  tagħna barra u bis-saħħa li għandna tal-league Malti...  Aħna norganizzaw leagues ta’ kull kategorija, jiġifieri under 12, irġiel u nisa, 14, 16, 18 u 20.  Tajjeb li ngħid ukoll li l-waterpolo tan-nisa qed jieħu spinta ‘l quddiem, ġibna riżultati tajbin ftit ilu fl-under 19 f’Zagreb u qed ninvestu wkoll f’full-time coach, u n-numri hemmhekk qed jiżdiedu wkoll. 

ONOR. ALEX MUSCAT: Inti semmejt il-fondi li ħadtu mingħand l-MOC, fosthom fondi li jiġu mill-National Development and Social Fund (NDSF) biex imorru mhux fuq l-infrastruttura imma fil-preparazzjoni teknika.  Bħala assoċjazzjoni bbenefikajtu minn dawn il-fondi, u jekk iva, kif użajtuhom? 

IS-SUR KARL IZZO: F’idejja għandi l-commitment letter tal-NDSF. Dan kien investiment kbir mill-MOC u kienet it-turning point biex inġibu riżultati tajbin fil-GSSE. Mingħajr dawk il-flus ma stajniex nagħmlu training kif suppost, kellna l-atleti tagħna jmorru għat-training barra minn Malta, jieħdu sehem f’kompetizzjonijiet barra minn Malta, u anke coaches imħallsin ukoll  mill-MOC biex dejjem ikollna the top level coaching. Dawn huma affarijiet li nisperaw se jibqgħu jkunu hemmhekk għall-isport Malti, għax aħna għandna bżonn dawn il-fondi biex inkunu nistgħu nipparteċipaw u nġibu riżultati tajbin barra minn Malta u nirbħu l-medalji. Minn hawnhekk nixtieq nirringrazzja lill-MOC kif ukoll lil SportMalta.
ONOR. ALEX MUSCAT: Jien jingħaqad ma’ sħabi biex nirringrazzjakom għal dak li qed tagħmlu għall-isport, u finalment anke għal pajjiżna. 

IS-SUR KARL IZZO:  Grazzi ħafna.

IĊ-CHAIRPERSON: Aktar domandi? L-Onor. Graham Bencini.

ONOR. GRAHAM BENCINI: Sur Izzo, jien ningħaqad mal-kollegi biex nifirħilkom tas-suċċess kbir li qegħdin tagħmlu fil-waterpolo. Jien bħalek nemmen li għandna potenzjal ikbar mis-suċċessi li diġà qed niksbu, u nittama li tilħqu l-potenzjal reali ta’ dan il-pajjiż u tibqgħu tavvanzaw fl-isports li inti nkarigat tmexxi. Xtaqt nagħmillek xi domandi dwar ovvjament il-finanzi.

L-ewwel semmejt li dejjem titolbu l-finanzi, u jien nifhmek għax meta tkun qed tmexxi assoċjazzjoni ta’ sport il-finanzi qatt ma huma biżżejjed. Semmejt li din is-sena l-fondi żdiedu minn €50,000 kull sena għal €120,000 minħabba l-fatt li għandkom diversi kompetizzjonijiet. Fil-verità kemm għandkom bżonn ta’ fondi biex nagħmlu l-qabża li jmiss fil-waterpolo? 

IS-SUR KARL IZZO: Il-€120,000 lanqas huma biżżejjed, għax din is-sena, bħala waterpolo biss, għax għall-iswimming ikollna l-għajnuna mingħand l-MOC, ipparteċipajna għal ġimgħatejn fil-European Championships, kellna l-qualifications tal-under 19 fil-Polonja, morna għall-qualifications tan-nisa, kellna l-under 19 tan-nisa ġewwa Zagreb, u l-under 19 tal-irġiel ġewwa Burgas. Dawn dejjem ikunu fuq għaxart ijiem, and we travel with 15 players and 5 staff, which is the minimum. Naturalment it’s an expense għax għandek it-titjiriet, eċċ.

ONOR. GRAHAM BENCINI: U l-medical staff.

IS-SUR KARL IZZO:  Il-medical staff u l-preparatore atletico, eċċ.  Issa f’Diċembru se nipparteċipaw għall-world cup, għax ikkwalifikajna, li se ssir ġewwa Istanbul.  Jiġifieri dawn il-€120,000 lanqas biss ikoprulna kollox, imma l-qabża minn €50,000 għal €120,000 hija tajba wkoll. Jien neqred, neqred, u neqred, imma għall-benefiċċju tiegħi. Lili tgħidlix biex inkunu kkwalifikajna għal xi ħaġa bil-mertu u ma nipparteċipawx. Kien hemm istanzi fejn kien se jiġrilna hekk, kellimt lill-ministru kkonċernat u għedtlu li ma nistgħux naqgħu għaċ-ċajt biex immorru hemmhekk... Jien naħseb li huwa importanti li l-investiment fl-isport jibqa’ u anke jitjieb.

ONOR. GRAHAM BENCINI: Naturalment, iktar ma jkollok suċċess iktar ikollok bżonn flus biex tipparteċipa, imma għandkom somma reali ta’ kemm huwa iktar viċin għal dak li verament ikollkom bżonn?

IS-SUR KARL IZZO: Kull sena n-numru ta’ kompetizzjonijiet li nieħdu sehem fihom ivarja, imma kif qed ngħidlek €120,000 mhumiex biżżejjed. Dejjem toqrob lejn il-€200,000. And it’s only travelling.  Jekk ovvjament ikollna iktar fondi nkunu nistgħu nagħmlu training camps, eċċ., għax aħna m’għandniex il-finanzi biex inkunu nistgħu nagħmlu training camps barra minn Malta. Meta mmorru training camp biż-żgħar, dawn ikunu part-financed by the ASA u part-financed by the parents. Xi kultant, ikollok kemm ikollok, lanqas huwa biżżejjed. I dream big għall-isport tal-waterpolo għax naf li hemm il-potenzjal, kif hemm ukoll fl-iswimming u fl-artistic swimming ukoll.  Jien naħseb li diġà qed nieħdu somma tajba, imma ovvjament ma ngħidx le jekk ikollna somma ikbar. 

ONOR. GRAHAM BENCINI: Aktar qabel, l-Onor. David Agius għamel aċċenn għall-fatt li waqt il-European Final 4 kellkom temporary structures. Tafu kemm ġew jiswew dawn it-temporary structures?

IS-SUR KARL IZZO: Għandna l-figuri, imma ma nafhomx bl-amment.

IS-SUR EDWIN PISANI: Il-figuri mhumiex qegħdin hawn, imma jien kont naħdem fuq l-accounts u naf li bejn wieħed u ieħor kien hemm kontijiet ta’ €80,000 għal dawn l-istrutturi tal-ħadid. Kif korrettament qal l-Onor. Agius, bi struttura fissa inġibu iktar malajr l-investiment. 

ONOR. GRAHAM BENCINI: Fil-fatt kont se nagħmel it-tieni mistoqsija relatata ma’ din. Għandkom idea ta’ kemm tiswa’ infrastruttura fissa? Qed nistaqsi dan għax jekk għall-argument tiswa €80,000 biex tagħmel struttura temporanja, u tiġi tiswa €120,000 biex tagħmel struttura fissa, iktar tagħmel sens tinvesti €40,000 oħra biex tagħmel struttura fissa milli tonfoq €80,000. U kif qed jgħid tajjeb l-Onor. Agius, għandna tliet snin oħra.

IS-SUR KARL IZZO: Onor. Bencini, inti tiġi tara l-logħob...

ONOR. GRAHAM BENCINI: Iva, u nieħu pjaċir.

IS-SUR KARL IZZO: ...u tara li għal-logħbiet il-kbar ikun hemm nies bilwieqfa kullimkien. Jiġifieri jekk issir struttura permanenti nibbenefikaw minnha mhux biss għall-Final 4 imma anke għall-waterpolo lokali. Pereżempju, is-Sibt li għadda l-pixxina kienet mimlija swimming time trials. Jien naħseb li Mark Cutajar diġà kellu an initial approach għal dawn, ma naħsibx li se ssir din is-sena, imma suppost hija in the pipeline.

ONOR. GRAHAM BENCINI: Tkun interessanti jekk ikollna l-figuri.

IS-SUR KARL IZZO:  Fil-kas inkun nista’ ngħaddihomlkom.

IĊ-CHAIRPERSON: Mela nitlobkom sabiex tibagħtu l-actual costs u kemm kieku tiġi tiswa l-permanenti.

IS-SUR KARL IZZO: Iva, nibgħatuhomkom żgur.

ONOR. GRAHAM BENCINI:  Grazzi.

ONOR. DAVID AGIUS: Qatt tlabtu li bħala ASA ikollkom il-pixxina devoluta lilkom? Jew aħjar le?

IS-SUR KARL IZZO: Jien dejjem nemmen li b’diskussjonijiet u b’business plan tajjeb l-ASA tista’ tibbenefika minn dan, imma trid tagħmel il-homework tajjeb.  Jien anke l-idea li jkollok hostel ħdejk, biex tkun tista’ tagħmel...

ONOR. DAVID AGIUS: L-Università?

IS-SUR KARL IZZO: L-Università. ...biex tkun tista’ ġġib it-tournaments.

IS-SUR EDWIN PISANI: Imma trid tara r-running costs ukoll to keep it.

ONOR. DAVID AGIUS: Għamiltu studju fuq dan?
IS-SUR KARL IZZO: Għadna le.

IS-SUR EDWIN PISANI: L-ispejjeż huma kbar ħafna.  Ħaġa żgħira li xtaqt inżid ma’ dak li qal Karl hija li aħna nistgħu nagħmlu biss is-suċċessi jekk jiġu l-fondi. Mill-esperjenza li għandu Karl u milli rajna anke fil-passat, kull meta bdejna nipparteċipaw barra minn Malta u bdejna nieħdu sehem f’kompetizzjonijiet barra, il-livell tagħna tjieb ħafna. Irnexxilna nġibu coaches barranin li ġabu dak il-livell. Illum il-ġurnata għandna ħafna atleti li grazzi għalina wkoll qed imorru jilagħbu barra minn Malta u qed iġibu riżultati tajbin. Dan huwa kollu sforz  l-investiment li għamilna li minn età żgħira avviċinajnihom. Qabel, biex isiefer atleta kienet tkun a big thing, mentri llum għandna atleti minn kull club li jilagħbu barra. Xi ħaġa li ma semmejniex ukoll hija li l-club ta’ Birżebbuġa qed jagħmel a big job especially with the young generations. 

IS-SUR KARL IZZO: Il-pixxina ta’ Birżebbuġa għadha in the process li tkun heated. Meta tkun heated se tattira iktar nies, għax ovvjament fix-xitwa ħafna mis-subien imorru jilagħbu futbol. Kif qal tajjeb Edwin aħna għandna player, Jake Muscat, li ilu jilgħab barra erba’ snin, kellna lil Steven Camilleri li kien ilu jilgħab barra 20 sena, u għandna wkoll tifel ta’ 16-il sena, Jaden Cutajar, li qiegħed mal-ewwel sebgħa mat-tieni tim tas-Serbja. Peress li l-league tagħna jintlagħab fis-sajf, hija...  Li jkun hemm atleti li jmorru jilagħbu barra minn Malta jeleva wkoll.... Minn hawnhekk personalment ngħid lill-clubs li qed jagħmlu xogħol tajjeb bil-coaches u l-investimenti li qed jagħmlu. Hopefully we are on the right track and we will be on a better track.

 IĊ-CHAIRPERSON: Grazzi talli ġejtu u grazzi wkoll tax-xogħol li tagħmlu bħala assoċjazzjoni.

Nitlob issa lis-Sur Frans Pace u lis-Sur Sinclair Cassar mill-Malta Shooting Sport Federation sabiex, jekk jogħġobhom, jingħaqdu magħna fuq il-mejda. 

Is-Sur Frans Pace u s-Sur Sinclair Cassar, President u Segretarju tal-Malta Shooting Sport Federation, rispettivament, ħadu posthom madwar il-mejda.

IĊ-CHAIRPERSON:  Nitlobkom tibdew billi tagħtuna l-karigi li tokkupaw, kemm ilkom tokkupawhom u l-funzjoni tal-federazzjoni.

IS-SUR FRANS PACE: Jien ili membru fil-kunsill tal-federazzjoni mill-1993.  Okkupajt il-karigi kollha li jeżistu, segretarju, teżorier, eċċ., però llum il-ġurnata nokkupa l-kariga ta’ President. Ilni President tal-federazzjoni minn late 2021. 

IS-SUR SINCLAIR CASSAR: Jien segretarju tal-federation u ili fil-kariga minn Ġunju. Jien għandi t-tifel jispara, eċċ. u għandi involviment ieħor fl-isport. Kont ili involut għal iktar minn 20 sena.

IĊ-CHAIRPERSON: X’inhi l-ħidma tagħkom bħala federazzjoni? 

IS-SUR FRANS PACE: Bħala federazzjoni aħna nospitaw fi ħdanna l-clubs kollha tal-isparar li huma affiljati magħna. Dawn jiġu affiljati magħna b’buona volontà tagħhom, jiġifieri mhijiex xi ħaġa obbligatorja. Aħna nieħdu ħsieb id-dixxiplini olimpiċi kif ukoll id-dixxiplini li mhumiex olimpiċi, però l-għan ewlieni li għaliha kienet ġiet iffurmata l-federazzjoni fl-1908, kien minħabba l-logħob olimpiku. Fil-fatt il-federazzjoni hija waħda mill-ixjeħ federazzjonijiet li għandna hawn Malta.

IĊ-CHAIRPERSON: Hija eqdem mill-Istat Malti!  Kif tafu l-funzjoni tagħna hija iktar fuq l-aspett finanzjarju. Kif topera l-federazzjoni bħala fondi, speċjalment mil-lat ta’ fondi pubbliċi?

IS-SUR FRANS PACE: Mil-lat ta’ fondi pubbliċi aħna nagħmlu l-baġit tagħna. Kull sena nkunu nafu x’logħob ikun ġej u x’logħob se jkollna, u nagħmlu baġit ta’ li se jkollna bżonn. Dan il-baġit ngħadduh lill-MOC, fejn jiġu approvati l-kompetizzjonijiet li aħna nkunu nixtiequ nipparteċipaw fihom. Ovvjament, apparti l-parteċipazzjoni tagħna f’dawn il-kompetizzjonijiet, ikollna bżonn fondi wkoll minħabba l-coaches, u f’dawn l-aħħar tliet snin qed niġu offruti fondi sabiex l-atleti tagħna li jipprattikaw dan l-isport – li mhuwiex xi sigriet li huwa hobby very expensive and it costs a lot of money –...  Flimkien mal-MOC u b’fondi mogħtija minn  SportMalta għandna setup fejn il-beginners, dawk li jippromettu, dawk li waslu però għadhom ma waslux sat-top, u l-elite shooters, jiġu mogħtija għajnuna. Kulħadd jaf li fl-isparar we participate with the best of the world, u kull meta nirbħu xi ħaġa ma nirbħux on a small level, imma nirbħu on a world cup level. We participate on the highest level of sport li jista’ jkun hemm. Biżżejjed ngħid li fil-Logħob tal-Pajjiżi ż-Żgħar, għalkemm din is-sena kulħadd jaf li bħala logħob inġenerali konna fuq nett tal-lista tal-medalji, fl-isparar, għall-ewwel darba, irnexxilna ikollna l-ogħla numru ta’ medalji. Dan huwa grazzi għall-fondi li ġew, li juri li meta jkollok għajnuna sostanzjali r-riżultati jiġu. Atleti, dedikazzjoni u talent għandna, u jien ċert mija fil-mija li jekk ninvestu fl-atleti, eċċ., fil-futur qrib tintrebaħ midalja olimpika.  Dan huwa l-għan ewlieni tal-federazzjoni u nispera that I’ll be there to see it.

IĊ-CHAIRPERSON: Taf kemm huma l-fondi li tirċievu?

IS-SUR FRANS PACE: Kull sena aħna nirċievu bejn €250,000 sa €300,000.

IĊ-CHAIRPERSON: Taf kemm ilu konsistenti dan l-ammont?

IS-SUR FRANS PACE: Dan ilu konsistenti għal ħafna snin, imma riċentement, peress li kellna l-investiment tal-Logħob tal-Pajjiżi ż-Żgħar li kienu se jsiru hawn Malta, kellna l-investiment tal-NSDF, u kellna l-investiment ta’ SportMalta, għamilna strateġija ftit differenti biex ġibna coaches barranin ukoll hawn Malta, jiġifieri we went real professional, u l-fondi żdiedu sostanzjalment. 

IĊ-CHAIRPERSON: Domandi? L-Onor. Alex Muscat.

ONOR. ALEX MUSCAT: Dan l-isport, b’mod partikolari, qiegħed għal qalbi. Niftakar ħabib tiegħi jgħidli kif lura fl-1972 fi Munich, meta kien hemm dawk l-accidents, Joseph Grech kien mar jirrapreżenta lil Malta fl-Olympics. Jiġifieri ilna nkunu rappreżentati fl-olimpijadi f’dan l-isport. Qabel nibda bil-mistoqsijiet xtaqt nagħmel riferenza għal dak li għedt ftit ilu, u ċjoè li l-federazzjoni hija antika iktar minn 100 sena.

IS-SUR FRANS PACE: Iva, hekk hu.  Ilha mwaqqfa mill-1908.

ONOR. ALEX MUSCAT:  How come li dan l-isport f’Malta ilu daqshekk organizzat?

IS-SUR FRANS PACE: Ovvjament it-tradizzjoni tal-kaċċa hija waħda antika ħafna hawn Malta. Dak iż-żmien kienu jaqbdu għasafar ħajjin bi xbiek, imbagħad jisparaw għalihom f’forma ta’ kompetizzjoni. Bi żmien ġiet evolved fil-plattini barra minn Malta, u jekk miniex sejjer żball fis-sebgħinijiet ġie hawn Malta l-ewwel barkun tal-plattini, u ġiet involuta l-federazzjoni. 

ONOR. ALEX MUSCAT: Sur Pace, aktar kmieni staqsejt dwar l-investiment fl-infrastruttura, u nafu li f’dawn l-aħħar snin kien hemm investiment fl-infrastruttura. Xtaqtek tispjega dwar l-investiment li sar fl-infrastruttura, u anke kif użajtu fondi mill-MOC biex ittejbu l-ħiliet tal-atleti tagħkom, jiġifieri taħriġ partikolari li tajtu lill-atleti tagħkom biex qed niksbu dawn is-suċċessi. 

IS-SUR FRANS PACE: Bħala infrastruttura kulħadd jaf li nvestejna fil-binja li għandna għax kellna bżonn xi titjib minħabba li konna ospitajna l-World Cup fl-2018. Kulħadd jaf li Malta hija gżira u jkollna ħafna rjieħat, u bis-sistema li għandna tal-isparar għandna x-xibka biex tilqa’ ċ-ċomb u l-plattini li jmorru forsi għand il-ġirien, eċċ., u meta jkun ir-riħ ix-xibka trid tinżel. Ġeneralment ġaladarba tinżel ix-xibka ma jistax isir sparar. Aħna ridna nżommu l-Bidnija Shooting Ranges ukoll għax meta jkun ir-riħ ma jkollniex fejn nisparaw, u allura jkollna nisparaw bilfors hemmhekk. Hawnhekk tajjeb li nirrimarka li bħalissa għandna ftit problemi l-Bidnija, għax għandna kawża għaddejja fuq il-kera u kawża oħra li qed jagħmlulna l-ġirien tagħna minħabba l-istorbju. Aħna ilna hemmhekk mill-1976, u hemm min mir-residenti li ġie wara. 

ONOR. ALEX MUSCAT: Kif ibbenefikajtu mil-lat ta’ taħriġ lill-atleti tagħkom? Rajtu differenza f’dan it-taħriġ li tajtu?

IS-SUR FRANS PACE: Kif diġà għedt, ir-riżultati li ġew f’dawn l-aħħar tliet snin kienu fenomenali. Għalkemm kif kulħadd jaf, fl-isparar ir-riżultati dejjem ġew – din hija waħda mid-dixxiplini fejn dejjem ġew riżultati, u dik hija waħda mir-raġunijiet għalfejn nibbenefikaw minn ftit aktar fondi minn assoċjazzjonijiet oħra –... Għalkemm dan huwa sport li jirrikjedi ħafna flus, ir-riżultati jiġu fuq klassi mondjali mhux biss Ewropej. Għandna tiraturi li huma ddedikati.  Aħna ngħinuhom finanzjarjament bil-fondi li nirċievu b’sistema ta’ sussudju ta’ rounds bl-iskrataċ b’kollox.  Dawn jiġu monitored mill-coach li jara li dawn veru qed jiġu sparati, jiġifieri hija sistema tajba ħafna.

IS-SUR SINCLAIR CASSAR: Jekk tippermettuli xtaqt ngħid ukoll li għandna wkoll il-juniors li jitħarrġu erba’ darbiet jew ħamsa fil-ġimgħa. This is quite costly u jagħmlu sagrifiċċju l-ġenituri għax iħallsuhom huma. Bħalissa għandna problema eżorbitanti tal-iskrataċ li qegħdin jogħlewlna ħafna. Fil-fatt riċentement għolew b’darba u nofs li kienu. Jiġifieri jekk tifel ikun qed jitħarreġ b’dak l-ammont ta’ four rounds every week, il-ġenituri faċilment ikollhom spiża ta’ €900 jew €1,000 f’xahar. 

IS-SUR FRANS PACE: Biex inkun onest, għandna sistema fejn nissusidjaw il-juniors ukoll, però ovvjament ma tistax tissusidja kull junior li jibda jispara. Aħna nibdew ngħinuhom meta jiħqu ċertu livell, però ovvjament it takes time.  Ilna għal aktar minn għaxar snin nitolbu biex il-VAT fuq l-iskrataċ ma tiġix imħallsa jew ikun hemm xi sistema kif jiġi ntrodott refund għalihom.

IS-SUR SINCLAIR CASSAR: Meta mmorru nikkompetu barra minn Malta l-iskrataċ li nużaw huma way beyond l-iskrataċ li nużaw hawn Malta. 

ONOR. DAVID AGIUS:  F’liema sens?

IS-SUR SINCLAIR CASSAR:  L-iskrataċ li nużaw hawnhekk huma inferjuri għal dawk li nużaw barra. Li kieku kellna nħallsu għall-iskrataċ li jagħtuna barra minn Malta, kien ikollna nħallsu bejn €36 u €37 għal kull 100. Issa hawn Malta nħallsu bejn €30 u €33 kull 100 għal skrataċ li huma inferjuri. Jien mort għal kompetizzjoni tal-world cup mat-tfal u ħallasna €26 għal 100 skartoċċ li lanqas jidħlu hawn Malta. 

IĊ-CHAIRPERSON: Għalfejn il-fluctuation fil-prezzijiet?

IS-SUR SINCLAIR CASSAR: Ippruvajna naraw għalfejn però jgħidulna li għolew minn barra. Kien hawn din l-iskuża meta kien hawn il-problema tax-shipping, eċċ., imbagħad ħaġa tirrelata mal-oħra, u jibdew telgħin. Aħna ppruvajna naraw jekk huwiex veru li qegħdin jogħlew minn barra u ppruvajna naraw jekk nistgħux insibu mezz kif forsi, b’arranġament mal-Gvern, inġibuhom aħna u nħalluhom at low cost, jintefgħu l-armerija u jkunu għall-ġenituri biex almenu niffrankawlhom ftit. Kif kont qed ngħid, l-iskrataċ għamlu fluctuation, għamlu żmien konna qed nixtruhom €26 għal kull 100, imbagħad ġew €33 kull 100, imbagħad reġgħu ġew €28 u €30, u bħalissa qegħdin €30 sa €31.

IS-SUR FRANS PACE: Biex ikollkom idea, għal kull round li tispara – u biex wieħed ikun tajjeb fuq xogħlu definittivament irid jispara tal-inqas 16 sa 20 round fil-ġimgħa – tiġi tiswik bejn €11 u €13. Issa mmaġinaw €13 kull round għal 20 darba, li jiġu €260 fil-ġimgħa. Għal ġenituri ta’ żgħażagħ li għadhom se jibdew, u ovvjament mhux se jibrillaw mill-ewwel, li jkunu qegħdin jonfqu l-flus u mhux ġej riżultat mill-ewwel... Kellna ħafna tiraturi żgħażagħ li bdew u wara ċertu żmien qatgħu qalbhom, għax hawnhekk qegħdin nitkellmu fuq iktar minn paga minima fil-ġimgħa biex tispara l-plattini.

IS-SUR SINCLAIR CASSAR: U dan apparti l-arma, li tiswa bejn €5,000 u €6,000, to start with. 

IS-SUR FRANS PACE: Jien ngħid li €5,000 u €6,000 huma ċifri konservattivi ħafna, għax biex tkun fuq xogħlok u tagħmel dak li suppost għandek tagħmel naħseb li tkun tridhom għal barra wkoll.

IĊ-CHAIRPERSON:  L-Onor. de Giovanni.

L-ONOR. KATYA DE GIOVANNI: Grazzi ħafna, Mr Chairman. L-ewwel nett, Sur Pace, prosit tas-suċċessi tiegħek għax min jaf kemm-il darba segwejnik fuq il-midja.

Semmejtu l-juniors. Dawn kif jitħajru biex jibdew din il-karriera fl-isparar? Kif tagħmlu r-reklutaġġ tagħkom? Ta’ liema età? 

IS-SUR FRANS PACE: Fil-verità l-maġġoranza tagħhom diġà jkollhom il-ġenituri tagħhom appassjonati fuq l-isparar. Imbagħad ikun hemm min jibda minħabba s-suċċessi li nkisbu fl-isparar, li allura tiġbed lin-nies lejn dan l-isport. Barra minn hekk, naħseb li fih innifsu l-isparar huwa hobby sabiħ ħafna.

IS-SUR SINCLAIR CASSAR: Tkun xi ħaġa ġo fik ukoll. Pereżempju, it-tifel tiegħi hija ġo fih, u ilu minn mindu kien żgħir. Fl-isparar trid tkun clear minded waqt li tkun qed tispara, għax kulma tkun a fraction of a second x’ħin toħroġ il-plattina, u jew tolqotha jew titlifha. Imbagħad hemmhekk jibda t-trouble, speċjalment fiż-żgħar, għax jekk jibdew jitilfu l-plattini b’mod konsistenti jibdew jaħsbu fuq x’ġara u ma ġarax. Jiġifieri trid tkun xi ħaġa ġo fik, and they have to be very clear minded meta joħorġu għall-kompetizzjoni.

L-ONOR. KATYA DE GIOVANNI: Ta’ liema età jibdew?

IS-SUR FRANS PACE: Skont il-liġi, biex wieħed jista’ jispara irid ikollu iktar minn 14-il sena. Naħseb li huwa ideali, għalkemm jiddependi minn xi tkun qed tispara. Il-federazzjoni ma teħux ħsieb biss ix-shotgun, imma għandna air rifle, air pistol, u small calibre guns li barra minn Malta jisparawhom anke tfal ta’ għaxra u 12-il sena. Hawn Malta x-shotgun huwa l-iktar popolari, però bħala federazzjoni nieħdu ħsieb l-air rifle u l-air pistol. Nafu bis-suċċessi li għamlet Eleonor, li hija atleta li għamlet ħafna suċċessi fl-air pistol hawn Malta. Għandna wkoll il-faċilitajiet, però naħseb li rridu nagħmlu ftit iktar sforz biex inressqu iktar tfal biex almenu jibdew minn air rifle u air pistol, li ma jinvolvux daqshekk flus biex bniedem jispara, nistgħu ‘l quddiem... Aħna nibdew b’20 persuna, imbagħad iktar ma jgħaddi ż-żmien wieħed jaqbad l-għarusa, l-ieħor jaqbad sport ieħor, ieħor “hekk”, u ieħor “hekk” u dejjem innaqqru u nispiċċaw bi tlieta jew erbgħa.

IĊ-CHAIRPERSON:  L-Onor. Agius.

ONOR. DAVID AGIUS: L-ewwel nett nirringrazzjakom tax-xogħol li tagħmlu. Ilkom żmien twil għaddejjin bis-suċċessi, però rridu iktar mingħandkom ukoll għax jien naħseb li jekk  għandna sport li bih nistgħu naslu biex nirbħu midalja olimpika – u warajkom hawn l-MOC u se nitkellmu ftit dwar dan – huwa x-shooting. U konna viċin. Imma ħalli nibdew biċċa biċċa. 

Għandna bżonn post minn fejn tisparaw, li huwa fejn qegħdin bħalissa, jiġifieri Ta’ Kandja. X’inhija s-sitwazzjoni tagħkom f’Ta’ Kandja llum? Ix-xogħol għadda f’idejkom? Lest? Fadal xi jsir? X’inhi s-sitwazzjoni?

IS-SUR SINCLAIR CASSAR: Il-faċilità hija dejjem amministrata minn SportMalta. Aħna nużaw hemmhekk għat-taħriġ u għall-kompetizzjonijiet.

ONOR. DAVID AGIUS: Kemm tużaw minnha?

IS-SUR SINCLAIR CASSAR: Meta jkun hemm il-kompetizzjonijiet nużaw it-tliet ranges. Il-ġimgħa l-oħra kellna selection u użajna t-tliet ranges kollha. 

ONOR. DAVID AGIUS: Jiġifieri llum nistgħu ngħidu li hija kompluta, jew fadal xi jsir? 

IS-SUR FRANS PACE: Hemm range 4 li għad irid isir.

ONOR. DAVID AGIUS: Jiġifieri aħna nfaqna €13-il miljun u għadna b’range 4 li għad irid isir. Hux hekk? 

IS-SUR FRANS PACE: Irid jiġi rranġat.

ONOR. DAVID AGIUS: Għax għadu mhux lest.

IS-SUR FRANS PACE: Li ġara hu li kien hemm kwestjoni li ma nafx għalfejn ħadet daqshekk fit-tul għax ilha għaddejja s-snin. Din hija kwestjoni ta’ few thousands of euro u ma naħsibx li kellha tkun daqshekk ta’ problema fejn intnefqu dawk il-flus kollha. U dan mingħajru qed ibati l-isport tal-isparar inġenerali għax jekk aħna jkollna kompetizzjoni u nkunu qed nużaw it-tliet ranges, jekk jiġi xi ħadd minn dixxiplina oħra biex jispara mhux qed ikollu fejn jispara. Qiegħed jintbagħat x’imkien ieħor.

ONOR. DAVID AGIUS: Però hemmhekk intnefqu €13-il miljun u hemm bżonn ta’ aktar faċilitajiet.  Pereżempju, m’hemmx fejn tieħu kafè. Hux hekk? 

IS-SUR FRANS PACE:  Eżatt.

ONOR. DAVID AGIUS:  Jiġifieri wara €13-il miljun investiment fix-shooting range f’Ta’ Kandja, m’għandniex fejn nilqgħu lil xi ħadd li jiġi hemmhekk. Għaliex dawn l-affarijiet għadhom ma sarux? 

IS-SUR SINCLAIR CASSAR: Irid isir aktar xogħol. Ħalli ngħidlek l-istorja jien għax jien kont ili 20 sena ma’ SportMalta, spiċċajt minn hemmhekk dan l-aħħar. Irid joħroġ tender għal Phase 2 fejn se jkun hemm l-indoor u l-arrivals u fiha se jkun hemm il-faċilitajiet biex ikun hemm cafeteria u affarijiet oħrajn fejn in-nies ikunu jistgħu jieħdu kafè eċċ. 

Dwar il-kwestjoni ta’ Range 4, l-issue hija li kien hemm kawża li kienet ilha għaddejja u allura kien hemm pendenzi mill-kuntrattur.  Safejn naf jien dawk il-pendenzi saru u allura se jibdew isiru.

ONOR. DAVID AGIUS: U jien qed nifhem li air pistols hija f’idejn il-federation ukoll.  Hux hekk?

IS-SUR SINCLAIR CASSAR: Hekk hu. 

ONOR. DAVID AGIUS: Allura Phase 2 se jeffettwa lilkom ukoll.

IS-SUR SINCLAIR CASSAR: Dażgur. 

ONOR. DAVID AGIUS: U beda? Fiex wasal? 

IS-SUR SINCLAIR CASSAR: SportMalta suppost kellhom joħorġu tender, però Phase 2 apparti li jiffaċilita l-affarijiet tal-air shooting eċċ., jgħin ukoll għax konna investejna u konna daħħalna lill-Korp tal-Pulizija, għax hemm element fejn il-Pulizija jistgħu jitħarrġu wkoll fih għax hemmhekk hemm l-Akkademja tal-Pulizija. U l-Pulizija kienu jagħmlu użu mir-ranges l-oħra wkoll.

IĊ-CHAIRPERSON: L-Akkademja tal-Korpi.

IS-SUR FRANS PACE: Hekk hu.  Il-post fejn se jsir il-Phase 2, li huwa f’Ta’ Kandja stress, se jkun allokat għall-isport kollu inġenerali, kemm dak olimpiku, non-olimpiku, kif ukoll faċilitajiet biex jiġu mħarrġa l-Pulizija. Jiġifieri kull slot ta’ range li se jkun hemm se tkun multi-range, mhux biex isir sparar ta’ dixxiplina waħda biss. On a particular lane or lanes jistgħu jiġu sparati erba’ tipi ta’ dixxiplini differenti, pereżempju l-50 metres air rifle, il-50 metres air pistol, eċċ. 

ONOR. DAVID AGIUS: Għal dak li għandu x’jaqsam ma’ din it-tieni fażi, għandna valur ta’ kemm se tiswa?

IS-SUR FRANS PACE: Aħna bħala federazzjoni ma nidħlux fiha.

ONOR. DAVID AGIUS: Jiġifieri Ta’ Kandja ma ġietx devoluta għandkom.

IS-SUR FRANS PACE: Le.

ONOR. DAVID AGIUS: Għadhom jimmaniġjawha SportMalta.

IS-SUR FRANS PACE: Iva.  At this point in time ma nixtiequx li niġu nvoluti aħna to run the place.

ONOR. DAVID AGIUS: Għaliex?

IS-SUR FRANS PACE: Għax it involves a lot, u ma tistax tmexxi kumpless bħal dak bil-part-timers u l-voluntiera. 

ONOR. DAVID AGIUS: Bħala federatazzjoni kemm għandkom impjegati magħkom li huma mħallsin min-naħa tal-Gvern jew minnkom?

IS-SUR FRANS PACE: M’għandna lil ħadd. 

ONOR. DAVID AGIUS: U rridu mmorru għall-midalja Olimpika! Naħseb li rridu nagħmlu aktar. X’inhi s-sitwazzjoni fejn jidħol shooting simulator?

IS-SUR SINCLAIR CASSAR: Simulator hemm wieħed f’Ta’ Kandja. Fil-fatt din il-ġimgħa kont qed nitkellem mal-manager t’hemmhekk biex inħajru lil dawn it-tfal żgħar biex nibdew is-simulation minn hemmhekk.

ONOR. DAVID AGIUS: Jiġifieri jrid jintuża aktar. 

IS-SUR SINCLAIR CASSAR: Iva, irid jintuża aktar. 

ONOR. DAVID AGIUS: Meta qed ngħidu li jkun hemm tfal ta’ 14-il sena, dawn naturalment iridu jkunu akkumpanjati minn...

IS-SUR FRANS PACE: Iridu jkunu akkumpanjati mill-ġenituri, jew inkella jkun hemm il-coach tagħhom jew rappreżentant tiegħu.

IS-SUR SINCLAIR CASSAR: Il-liġi tgħid li jrid ikollhom guardian, u dan għal meta tkun qed tinġarr l-arma, għax ladarba daħal fir-range huwa lliċenzjat li jispara u allura jieħu over l-arma. 

ONOR. DAVID AGIUS: Bħala federazzjoni u esperti f’dan is-settur taħsbu li għandna ninżlu għal età inqas minn 14-il sena? Għandna mmorru għall-età ta’ 12 jew ta’ 13-il sena? Għandna potenzjal?

IS-SUR FRANS PACE: Naħseb l-età ta’ 12-il sena hija ideali.  U air pistol u air rifle anke l-età ta’ 10 snin tajjeb.  Hawn Malta biss għandna bżonnhom, għax barra minn Malta jistgħu jisparaw air rifle u air pistol mingħajr liċenzja. 

ONOR. DAVID AGIUS:  Ovvjament meta jkunu f’postijiet run by the federation. 

IS-SUR FRANS PACE: Jekk ikollok air pistol u air rifle fix-shooting range u jiġu ż-żgħażagħ jew xi ħadd li jrid jispara, m’għandux bżonn liċenzja biex jispara. Kif inhi l-liġi llum, anke jekk jiġi xi ħadd li m’għandux 14-il sena, allavolja jrid jipprova, ma jistax. 

ONOR. DAVID AGIUS: Jiġifieri rridu nibdlu l-liġi. 

IS-SUR SINCLAIR CASSAR: Jekk tinbidel il-liġi lilna tgħinna għax anke meta nitilgħu barra minn Malta t-tfal tagħna jkunu qed jikkompetu ma’ tfal, speċjalment fl-Italja, li jkunu ilhom mill-età ta’ 10 snin jisparaw. Pereżempju, fl-aħħar World Cup li tlajna għaliha f’Porpetto tellajna tfal li ilhom sena biss jisparaw u kellna shooters li ġew il-40th minn 389 shooters.  Wieħed mill-atleti li kien qiegħed jikkompeti miegħu kien il-European champion, u Nico ma kienx ħadlu l-European Championship għal plattina waħda. 

ONOR. DAVID AGIUS: Issa ħalli ngħaddu għall-finanzi għax hawnhekk qegħdin f’kumitat li jittratta l-finanzi. Intom, bħala federazzjoni, tistgħu, jekk ngħinukom bħala pajjiż, iġġibu l-iskrataċ intom u jkunu ssussidjati bħalma nissussidjaw, pereżempju, il-waterpolo billi nsaħħnu l-pixxina. Intom tridu tilagħbu, apparti milli bl-arma li tkunu xtrajtu, bl-iskrataċ li tonfqu €200 jew €300 ... 

IS-SUR FRANS PACE: Imma trid tinbidel il-liġi.

ONOR. DAVID AGIUS:  Spjegali ftit.

IS-SUR FRANS PACE: Trid tinbidel il-liġi għax biex tkun importatur tal-munizzjon għandek bżonn liċenzja speċjali, kemm għall-importazzjoni kif ukoll għall-ħażna tagħhom.

ONOR. DAVID AGIUS: Jiġifieri intom bħala federazzjoni jrid ikollkom din l-ispecial licence.

IS-SUR FRANS PACE: Irid ikollna din special licence għal kollox, imma l-iktar ħaġa importanti hija l-financing għax they cost a lot of money.  
ONOR. DAVID AGIUS: Irid isir ftehim. 

IS-SUR FRANS PACE: Irid isir ftehim, imma l-iktar ħaġa importanti biex ikun hemm qabża bejn dak li qed jiġi importat illum u bejn dak li qed timporta l-federazzjoni hija li jkun hemm ftehim biex, pereżempju, il-VAT ma titħallasx għax inkella mhux se jkun hemm dik il-qabża…

ONOR. DAVID AGIUS: U jrid ikun issussidjat għall-isportiv. 

IS-SUR FRANS PACE: Għax inkella tieħu dak ix-xogħol kollu biex tiffranka ċuċata. 

ONOR. DAVID AGIUS: Jiġifieri llum min jipprattika dan l-isport iħallas 18% VAT fuq l-iskrataċ?

IS-SUR FRANS PACE: Iva.

ONOR. DAVID AGIUS: Mhux 7% bħal sport ieħor.

IS-SUR FRANS PACE: Le, 18%.

ONOR. DAVID AGIUS: Talba għal din saret, jew għadha ma saritx?

IS-SUR FRANS PACE: Naħseb li ilna nagħmlu din it-talba for the past 12, 13 years. 

ONOR. DAVID AGIUS: Li ma jkunx hemm VAT, jew li r-rata tal-VAT fuq l-iskrataċ tkun inqas?

IS-SUR FRANS PACE: Dejjem tinġieb l-iskuża li jibdew jużaw l-iskrataċ tal-plattini għall-kaċċa.

ONOR. DAVID AGIUS: L-aħħar mistoqsija. Il-plattini min jiffinanzjahom?

IS-SUR FRANS PACE: It-tiraturi. 

ONOR. DAVID AGIUS: U min jixtrihom?

IS-SUR SINCLAIR CASSAR:  Pereżempju, jekk qed tuża SportMalta, tixtrihom Sport Malta, imbagħad meta inti qed tħallas tar-round qed tkopri l-użu tal-plattina.

ONOR. DAVID AGIUS: Li tħallas lil SportMalta.

IS-SUR SINCLAIR CASSAR: Fil-każ tal-Bidnija nixtruhom aħna u jiġu ffinanzjati mir-rounds. 

ONOR. DAVID AGIUS: U dak bil-VAT ukoll?

IS-SUR SINCLAIR CASSAR: Kollox bil-VAT.

ONOR. DAVID AGIUS: Anke l-plattina bil-VAT.  U dawn mhux se jużahom ħaddieħor ħlief intom.  Mhux hekk?

IS-SUR SINCLAIR CASSAR:  Hekk hu. 

ONOR. DAVID AGIUS: Jiġifieri m’hemmx rata tal-VAT ta’ 7% bħalma jiġri fi sport ieħor.

IS-SUR SINCLAIR CASSAR: Le. 

IĊ-CHAIRPERSON:  Aktar domandi?  L-Onor. Bencini.

ONOR. GRAHAM BENCINI: Il-plattini kemm tixtruhom? Biex ikollna idea ta’ kemm qegħdin tħallsu VAT fuqhom. 

IS-SUR FRANS PACE: Il-prezz tal-plattini jiddependi minn x’sistema tuża. Pereżempju, plattina qabel kienet 7 ċenteżmi u llum qiegħda bejn 13 u 14-il ċenteżmu, jiġifieri kważi rduppjat ukoll. 

ONOR. DAVID AGIUS: U kull darba li jisparaw għandhom bejn tnejn...

IS-SUR FRANS PACE: Għal kull round għandek 25, voldieri għandek 25 rounds. Ovvjament apparti dawk, it-tiratur qiegħed iħallas l-administration charge ukoll. Jiġifieri ma jħallasx tal-plattina biss, għax biex itajjar round għandu bżonn in-nies biex jimlew il-..., il-keeper biex jieħu ħsieb… Jiġifieri dawn l-ispejjeż kollha jiġu mdaħħlin fil-cost tar-round. 

ONOR. DAVID AGIUS: Mit-tiraturi li għandna fil-preżent tara an olympic champion?

IS-SUR FRANS PACE: Tant nemmen li hemm li that was the only reason li jien qiegħed President tal-federazzjoni, għax dak li ma rnexxilix nagħmel jiena nixtieq li jagħmlu xi ħadd taħt it-tmexxija tiegħi. 

ONOR. DAVID AGIUS: Prosit. 
IĊ-CHAIRPERSON: Nawgurawlek li din il-ħolma tiegħek u tagħna lkoll tiġi rrealizzata. Nirringrazzjakom ħafna talli ġejtu. 

Nitlob issa lir-rappreżentanti tal-Maltese Olympic Committee sabiex, jekk jogħġobhom, jersqu madwar il-mejda. 
 
Is-Sur Julian Pace Bonello u s-Sur Kevin Azzopardi, President u Segretarju Ġenerali tal-Maltese Olympic Committee, rispettivament, ħadu posthom madwar il-mejda.

IĊ-CHAIRPERSON:  Insellmilkom. Nibda sabiex nitlobkom tagħtu spjega tal-irwoli tagħkom, kemm ilkom tokkupaw il-kariga tagħkom, kif ukoll il-ħidma tal-MOC inġenerali. 

IS-SUR JULIAN PACE BONELLO: Grazzi, Mr Chairman. Jien ili President tal-Kumitat Olimpiku Malti mill-2013, u mill-2001 kont Viċi President. 

IS-SUR KEVIN AZZOPARDI: Jien ili f’din il-kariga mid-9 ta’ Novembru, 2021. Bħala Kumitat Olimpiku Malti, aħna nħaddnu xejn inqas minn 42 federazzjoni sportiva nazzjonali li lkoll kemm huma jaqgħu taħt ir-responsabbiltà tagħna, fosthom it-tnejn li kien hawn hawnhekk illum għal din il-laqgħa, ċjoè l-Aquatic Sports Association of Malta u l-Malta Shooting Sport Federation.

IĊ-CHAIRPERSON: Aħna konna diġà għamilnielkom it-talba biex tiġu fil-Kumitat, però nifhmu li kontu impenjati u nirringrazzjawkom talli ġejtu llum. 

Bħala funzjoni, ovvjament, kif spjegajt lir-rappreżentanti ta’ qabilkom, dan il-Kumitat jitratta l-aktar l-aspett finanzjarju, u allura se nistaqsikom l-MOC kif jopera mil-lat ta’ funding. Minn fejn iġib il-fondi? Kif jiddeċiedi li jqassam? 

IS-SUR JULIAN PACE BONELLO: Il-fondi jiġu minn tliet postijiet differenti. Għandna fondi li jiġu mill-NDSF, li bdiet fl-2021 wara wegħda tal-Prim Ministru ta’ dak iż-żmien, u l-kumplament jiġu nofs minn SportMalta u n-nofs l-ieħor mill-kuntatti li għandna mal-International Olympic Committee (IOC) u mal-European Olympic Committees (EOC), flimkien ma’ xi ħaġa żgħira mill-Mediterranean Games u l-Commonwealth Games.

IĊ-CHAIRPERSON: F’dan il-Kumitat smajna wkoll li hemm numru ta’ entitajiet sportivi li jieħdu funding mingħandkom. F’dan ir-rigward kif toperaw? S’issa spjegajna kif jiġi l-funding. Intom kif imbagħad tiddeċiedu li tallokaw dawn il-fondi?

IS-SUR JULIAN PACE BONELLO: Aħna kull sena noħorġu call for applications lin-national  federations kollha li huma membri tagħna, għax aħna m’għandniex x’naqsmu ma’ clubs imma man-national federations biss. Dawn jimlew il-formula, imbagħad niltaqgħu magħhom wieħed wieħed u niddeċiedu x’inhu l-programm tagħhom għas-sena li ġejja u x’inhuma l-ispejjeż skont il-baġit li jkunu tefgħu, imbagħad aħna niltaqgħu internament u naraw kif se jitqassmu l-flus skont kemm għandhom atleti u skont kemm għandhom atleti jippromettu. 

IĊ-CHAIRPERSON: Ovvjament dejjem qed nitkellmu olympic sports.

IS-SUR JULIAN PACE BONELLO: Le, il-membri tagħna huma kemm olympic kif ukoll non-olympic. Jien naħseb li huma nofs u nofs, però ovvjament aħna dejjem nagħtu preferenza lil dak l-isport li huwa fil-games li nieħdu sehem fihom aħna. Aħna nieħdu sehem fil-GSSE, fil-Commonwealth Games, fl-Olympics, u fil-Mediterranean Games, li jien membru tal-Eżekuttiv tagħhom. 

IĊ-CHAIRPERSON: Però kif tiddeċiedu li tallokaw bejn dawk li japplikaw?

IS-SUR JULIAN PACE BONELLO: Kif diġà għedt, naraw kemm għandhom atleti, imbagħad aħna għandna matrix li fiha ndaħħlu lill-atleti skont il-livell tagħhom – din tiġi miftehma ma’ kull federation – imbagħad kull atleta jkollu ammont allokat għalih, jew direttament, jew through the federation.

IĊ-CHAIRPERSON: U dan isir għall-funding kollu?

IS-SUR JULIAN PACE BONELLO: Le, jekk il-fondi jkunu ġejjin mill-IOC ma nistgħux nagħtuhom lil non-olympic sport, u jekk il-fondi jkunu ġejjin mill-NDSF iridu jmorru għal sport li qiegħed f’xi games minn tagħna. Hemm kriterji oħrajn li ma jeffettwawx l-ammont li jieħdu imma jeffettwa minn fejn se nġibu l-flus biex nagħtuhomlhom. 
IĊ-CHAIRPERSON: Għandkom l-ammonti sena b’sena kemm tirċievu fondi? Ovvjament qed nitkellem dwar fondi pubbliċi.

IS-SUR JULIAN PACE BONELLO: Bħala fondi pubbliċi, min-naħa ta’ SportMalta għandna quadrennial agreement, li bħalissa qiegħed €800,000 fis-sena u jiskadi din is-sena, imbagħad nitkellmu dwar l-erba’ snin li ġejjin. 

IĊ-CHAIRPERSON: Mela għandkom iċ-ċans titfgħu l-pitch illum!  Ġejna qisna Shark Tank hawnhekk! 

IS-SUR JULIAN PACE BONELLO: Mil-lat ta’ NDSF, il-kuntratt li hemm bħalissa huwa mill-2024 sal-2028 u dawk huma €5 miljun, però m’hemmx somma allokata kull sena, jiġifieri li ma nużawx f’sena partikolari nistgħu nużawha s-sena ta’ wara. Sas-sena 2028 għandna total ta’ €5 miljun.  Dak huwa funding through SportMalta wkoll, allavolja l-fondi jiġu mill-NDSF.

IĊ-CHAIRPERSON: Kieku jien fil-pożizzjoni tagħkom u niġi mistoqsi jekk dan huwiex biżżejjed ngħid li le, però xorta se nistaqsikom jekk tarawx li f’dak li għandu x’jaqsam ma’ ammonti nistgħux nagħmlu ħafna aħjar. Qegħdin ħafna fil-bżonn? X’inhi l-perspettiva tagħkom? 

IS-SUR JULIAN PACE BONELLO: Il-flus kollha li ndaħħlu aħna jmorru għan-national federations. Aħna internament inżommu ftit għar-running costs li mhumiex kbar.

IĊ-CHAIRPERSON: Però nassumi li tirċievu feedback min-naħa tan-national federations.

IS-SUR JULIAN PACE BONELLO: Ovvjament, in-national federations kollha jixtiequ aktar flus.  Aħna naraw li l-flus li jkollna nqassmuhom kollha, fil-fatt fl-aħħar tas-sena ma jifdlilna kważi xejn fl-accounts.

IĊ-CHAIRPERSON: Qed nassumi li intom taraw kif jintnefqu dawk il-flus, jiġifieri jkun hemm xi forma ta’ due diligence, però meta titkellmu magħhom, it-talbiet li jagħmlu għall-ammonti mqabblin mal-ammonti li fl-aħħar mill-aħħar jieħdu, kif qegħdin?

IS-SUR JULIAN PACE BONELLO: Skont il-federation; hemm federations li jippretendu €1 miljun u tkun tista’ tagħtihom €50,000. Ħafna minnhom, speċjalment iż-żgħar, ikunu viċin is-somma li jieħdu, però ovvjament kollha jixtiequ ftit aktar milli jieħdu. 

IĊ-CHAIRPERSON: Intom tgħaddu fondi diretti, jew tagħtuhom fondi għal, pereżempju, xi gears li jkunu jridu jixtru? 

IS-SUR JULIAN PACE BONELLO: Il-kuntratt jispeċifika fuqhiex jistgħu jintnefqu. Il-maġġoranza tal-fondi jistgħu jintnefqu fuq competitions internazzjonali jew training camps.  Jingħataw ukoll fondi direttament lill-federation jew lil ċerti atleti li jkunu laħqu ċertu livell, liema fondi jridu jintnefqu fuq competitions jew taħriġ, u qabel imorru jridu jgħidulna meta sejrin u fejn u aħna rridu napprovawha. Wara li jiġu lura mbagħad iridu jimlew l-application form, skont jekk kenux NDSF jew le – huma l-istess formoli imma waħda għandha t-timbru tal-NDSF – u jridu jinkludu l-infiq kollu li għamlu with proof of payment. Aħna nivvettjawhom kollha, jekk hemm xi ħaġa nieqsa niġru warajhom, imbagħad isir il-pagament u min-naħa tagħna ngħadduh lil SportMalta biex jerġgħu jagħmlu l-vetting huma.

IĊ-CHAIRPERSON: Jiġifieri bażikament sistema ta’ refund; iħallsu qabel, imbagħad jieħdu refund. 

IS-SUR JULIAN PACE BONELLO: Hekk hu. Anke aħna ġieli nħallsu federation, imbagħad il-claim tiġi rejected minn SportMalta u tkun trid tiġri warajhom għad-dokumenti li jkollhom neqsin, li hija biċċa xogħol enormi. Fil-fatt għandna persuna li qiegħda fuq hekk biss. 

IS-SUR KEVIN AZZOPARDI: Xi ħaġa li nenfasizzaw ħafna man-national federations hija li kwalunkwe transaction li jagħmlu, and they provide proof of payment tagħha, has to be non-cash. Dik hija xi ħaġa li nenfasizzaw ħafna. 

IĊ-CHAIRPERSON: Matul dan il-weekend smajna ħafna fuq cash payments!  Imma ħalli ma nidħlux fil-politika.

L-Onor. Alex Muscat.

ONOR. ALEX MUSCAT: Grazzi tal-ħidma tagħkom kif ukoll tas-suċċessi li ksibtu matul dawn l-aħħar xhur u snin għal pajjiżna. Aħna qed nanalizzaw ukoll l-investiment li qed jgħaddilkom il-Gvern, imma ħalli nibdew mill-infrastruttura. Xtaqtkom tagħtuna ftit overview ta’ kif f’dawn l-aħħar ħames snin tjiebet l-infrastruttura li finalment għandna bżonn għad-dixxiplini kollha li intom tirrappreżentaw. 

IS-SUR JULIAN PACE BONELLO: L-infrastruttura hija kompletament f’idejn SportMalta, però aħna ovvjament inkunu nafu eżattament x’qed jiġri. Minħabba l-Logħob tal-Pajjiżi ż-Żgħar, li konna rbaħnihom fl-2019, konna tkellimna ma’ SportMalta, iddeċidejna fuq sports programme mill-bidu u rajna fejn hemm bżonn ta’ faċilitajiet, u għall-grazzja t’Alla saru kollha.

ONOR. ALEX MUSCAT: Jiġifieri intom dħaltu at a very early stage biex taraw x’għandna bħala faċilitajiet u kif nistgħu ntejbu.

IS-SUR JULIAN PACE BONELLO: Eżattament.   Però mbagħad ħadu ħsieb huma, jiġifieri ħarġu t-tenders, ġrew wara l-kuntratturi, eċċ. Bis-saħħa ta’ dak il-logħob – u nixtieq nirringrazzja anke lilek, Onor. Muscat, għax kont tajtna... Bis-saħħa tal-Logħob tal-Pajjiżi ż-Żgħar ħafna faċilitajiet, mhux biss dawk li kienu fil-programm imma anke oħrajn, saru ta’ livell tajjeb. 

ONOR. ALEX MUSCAT: Mil-lat ta’ preparazzjoni teknika, jiena qed nifhem li wara li l-NDSF għaddiet dak l-ewwel ammont ta’ €5 miljun, illum hemm commitment addizzjonali. Qed nifhem sew?

IS-SUR JULIAN PACE BONELLO: Hekk hu, ta’ €5 miljun. 

ONOR. ALEX MUSCAT: Jiġifieri l-NDSF sal-lum ikkommettiet – u qed inħalli barra l-motor sport għax dak hemm commitment għalih – xejn inqas minn €10 miljun.

IS-SUR JULIAN PACE BONELLO: Hekk hu.

ONOR. ALEX MUSCAT: Kif użajtuhom? U kif għenukom biex tiksbu dak li ksibtu? 

IS-SUR JULIAN PACE BONELLO: Mill-ammont ta’ €5 miljun tal-kuntratt kurrenti għadu ma ntnefaq xejn.  Ħallasna l-federations imma għadna m’għamilniex claims fuqhom għax peress li SportMalta m’għandhomx biżżejjed riżorsi, parti mill-agreement kien li noħorġu call for applications għal internal auditor biex it-tieni vetting li jsir mingħandhom isir minn dan l-awditur. Imma sakemm isir dak, aħna lill-federations xorta ħallasnihom. 

IĊ-CHAIRPERSON: L-internal auditor ta’ SportMalta?

IS-SUR JULIAN PACE BONELLO: Le, an independent internal auditor biex jagħmel ix-xogħol li kienu jagħmlu SportMalta. Rigward kif intnefqu l-€5 miljun ma nistax ngħidlek bl-amment, li nista’ ngħidlek hu liema federations ħadu...

ONOR. ALEX MUSCAT: Mil-lat proċedurali kif kontu qegħdin taħdmu intom mal-associations biex tallokaw dawn il-fondi? Jiġifieri kif ikkordinajtu mal-associations biex jużaw u jibbenefikaw mill-fondi?

IS-SUR JULIAN PACE BONELLO: L-istess sistema li nużaw fil-funding tagħna. Dawn, kull sena jgħidulna li se jonfqu “daqshekk” biex immorru “hawn”, “hawn” u “hawn”, imbagħad jiġu lura jagħtuna r-rapporti kollha bl-invoices u bil-proof of payments, però l-ammonti kienu diġà assenjati lil kull federation kull sena fuq il-kuntratt l-antik, u l-kuntratti saru bejn SportMalta u l-federations nazzjonali. We just administered. 

IS-SUR KEVIN AZZOPARDI: Tajjeb nirrimarkaw li, kif qed jgħid il-president, l-ewwel kuntratt  kien bejn SportMalta u l-10 federazzjonijiet nazzjonali li pparteċipaw fil-Logħob tal-Pajjiżi ż-Żgħar, għax dawk l-ewwel €5 miljun kienu speċifikament għal dawk l-10 għaqdiet nazzjonali biss. 

ONOR. ALEX MUSCAT: Ovvjament aħna, bħala Kumitat għall-Kontijiet Pubbliċi, ridna naraw – u għalhekk ġejtu mistiedna hawnhekk – l-accountability għal dak li ntnefaq. Xtaqt li nisma’ l-analiżi tagħkom fuq kif taraw li ntużaw l-ewwel €5 miljun, li ovvjament intnefqu diġà u aħna qed niffukaw fuq dak.  Ħadna value for money bħala pajjiż? Ilħaqtu l-miri li intom issettjajtu għalikom infuskom bis-saħħa ta’ dak l-investiment?

IS-SUR JULIAN PACE BONELLO: Meta ġie ffirmat il-kuntratt, ovvjament  kellna meetings mal-Gvern u kellna nagħtu l-mira tagħna għal-logħob, kemm bħala midalji, kif ukoll sport by sport. Peress li kienet is-sena 2023 għedna li se nippruvaw inġibu 23 gold medals, allavolja l-kalkoli fil-bidu nett kienu ta’ madwar 21. Ovvjament permezz ta’ dawn l-ewwel €5 miljun stajna anke nġibu coaches minn barra, nibagħtu l-players ħafna iktar barra milli qatt marru, għennihom fit-technical preparation, fl-equipment u fil-facilities. Pereżempju, l-ASA għandhom eight lanes u aħna xtrajnilhom il-lane zero u nine biex ikollhom ten lanes, u xtrajna wkoll equipment. Pereżempju, lil Malta Shooting Sport Federation tajnihom l-iskrataċ. Dawn l-affarijiet kollha jeffettwaw ovvjament ir-riżultat u r-riżultat kien ħafna iktar milli stennejna. Veru li kollox ġie f’postu, mhux għax aħna bravi biss, però it all fitted into place u ġie r-riżultat li ġie.

IS-SUR KEVIN AZZOPARDI:  U l-istatistika ma jmeriha ħadd. Malta ilha tieħu sehem fil-Logħob tal-Pajjiżi ż-Żgħar mill-ewwel edizzjoni fl-1985, qatt ma ġejna fl-ewwel tliet postijiet fil-klassifika tal-midalji, u din id-darba mhux biss ġejna fl-ewwel tliet postijiet, iżda ġejna fl-ewwel post. Jiġifieri m’hemmx dubju li l-investiment li sar definitely paid off. 

ONOR. ALEX MUSCAT: Jien naħseb li huma ħafna l-Maltin li joħolmu li xi darba, kif semma s-Sur Pace qabilkom, niksbu xi midalja fuq livell olimpiku. Taraw li dan huwa possibbli?  Jekk iva, f’liema dixxiplini?  Dejjem jekk l-investiment ikun immirat kif suppost. 

IS-SUR JULIAN PACE BONELLO: Dejjem huwa possibbli. L-iktar sport li hemm ċans li fihom inġibu midalja olimpika huma l-isparar u l-ibburdjar. Fl-ibburdjar hemm żewġ atleti tajbin ħafna li by birth huma Ġermaniżi però ilhom jgħixu hawnhekk minn mindu kellhom tmien snin. Bl-għajnuna tal-Gvern dawn saru Maltin u diġà kkompetew f’isem Malta. Naħseb li fl-2028 għandhom jikkwalifikaw żgur għall-event tagħhom u nisperaw li anke għall-midalja. Fl-isparar dejjem konna viċin. L-ewwel logħob olimpiku li fih jien kont chef de mission, li kienu saru f’Beijing fl-2008, William Chetcuti ġie fit-tmien post, li kien l-aħjar riżultat li qatt ġibna, u erba’ snin wara ġie fid-disa’ post. Jiġifieri minn dejjem kien hemm atleti tal-isparar li huma ta’ livell għoli. Bħalissa hemm żgħar li huma telgħin li huma tajbin, fosthom issemma Nico Sciberras. Dan għadu tifel, u sa erba’ snin oħra jekk ngħinuh biex imur jikkompeti barra…

ONOR. ALEX MUSCAT:  Jiġifieri mingħajr ma nneħħi xejn lill-isport l-ieħor kollu, l-€5 miljun tranche ġdida li ġejja mill-NDSF, se tindirizzawha anke biex possibbilment ninvestu proporzjonalment iktar f’dawn id-dixxiplini?

IS-SUR JULIAN PACE BONELLO: Iva.

IĊ-CHAIRPERSON: €5 miljun fuq erba’ snin. 

IS-SUR JULIAN PACE BONELLO:  Fuq ħames snin, mill-2024 sal-2028.

IĊ-CHAIRPERSON: Aktar domandi? L-Onor. Katya de Giovanni.

ONOR KATYA DE GIOVANNI: Grazzi, Mr Chairman. Jien se nagħmel domanda daqsxejn speċifika. Bejn wieħed u ieħor kemm jintnefqu flus f’servizzi psikoloġiċi għall-atleti?

IS-SUR JULIAN PACE BONELLO: Bl-amment ma nafx ngħidlek, però nistgħu nibagħtulkom din l-informazzjoni. 

IĊ-CHAIRPERSON: Grazzi. Fil-kas tista’ tgħidilna wkoll anke kif taħdem is-sistema.

ONOR KATYA DE GIOVANNI: Jien psikologa, u naf li s-servizzi ta’ sport psychologists verament huma diffiċli biex issibhom għax għandna ftit. Kemm tħossu li huwa importanti biex aħna nirnexxu fuq livell internazzjonali, dan il-professjonist biex jagħti l-input tiegħu, ħalli nkunu ta’ suċċess?

IS-SUR JULIAN PACE BONELLO: Kif qed tgħid inti, il-problema hija li m’hawnx psychologists. Lill-atleti aħna nagħtuhom għajnuna mil-lat ta’ nutrition, strength and conditioning. Din tinħadem fuq il-matrix li semmejt qabel, jiġifieri skont il-livell li jkun fih l-atleta jkollu tant flus li jista’ jonfoq kull sena fuq dawn is-servizzi. L-atleti għandhom aċċess li jidħlu bit-Teams u jaraw il-professional services li noffru, għand min jistgħu jmorru li huma approvati minna.

IS-SUR KEVIN AZZOPARDI:  Din hija mistoqsija pertinenti ħafna għax bħala Kumitat Olimpiku Malti nemmnu bis-sħiħ li aħna ma rridux ngħinu lill-atleta mill-aspett tekniku, imma jrid ikun hemm approach ħolistiku, u l-psikoloġija sportiva hija waħda mill-branches tagħha. Nafu li f’kompetizzjonijiet internazzjonali jkollok atleti li jkollhom, jew a sports psychologist jew a mental coach preżenti magħhom. Illum il-ġurnata qed naraw li l-involviment tax-xjenza huwa kruċjali, u aħna qed nimxu wkoll f’din id-direzzjoni, sabiex kemm jista’ jkun, bil-limitazzjonijiet tagħna, nagħtu lill-atleta dak il-pakkett komplut biex innaqqsu kwalunkwe żvantaġġ li jista’ jkun hemm ma’ atleti internazzjonali.

IĊ-CHAIRPERSON: L-Onor. David Agius.

ONOR. DAVID AGIUS: Nirringrazzjakom, Sur President u Sur Segretarju. Naħseb li kemm intom kif ukoll il-Kumitat Olimpiku Malti tagħtu ħafna iktar ħin lill-isport milli lill-familja tagħkom, u ta’ dan nirringrazzjakom b’mod pubbliku, għax nifhem kemm tagħtu ħin biex taraw li l-isport f’pajjiżna jimxi ‘l quddiem. Julian, Kevin, Paul, u t-tim kollu li hemm magħkom, grazzi tax-xogħol kollu li twettqu.

Jien ċert li llum qegħdin hawnhekk mhux biex naraw, kif inhuwa xogħol dan il-Kumitat, fejn mar kull ċenteżmu li ngħatajtu minn fondi pubbliċi, imma kemm għandkom bżonn iktar ċenteżmi.  Jekk qed nikkalkula tajjeb jien, jekk għandkom 42 federazzjoni, u minn SportMalta tieħdu €800,000 fis-sena, kull federazzjoni tieħu medja ta’ €19,000. Il-€5 miljun tal-NDSF marru għal 10 federazzjonijiet, jiġifieri medja ta’ €500,000 kull wieħed, li permezz tagħhom għamilna suċċess u kulħadd huwa kburi bikom u bil-federazzjonijiet għal dak li għandu x’jaqsam mal-iSmall Nations Games. Jiġifieri fejn hemm il-flus u fejn hemm investiment qed nagħmlu suċċess. Inħoss li jekk se nibqgħu nagħtu €1 miljun lil SportMalta u nippretendu suċċessi u nippretendu li jkollna midalja olimpika, naħseb li nkunu qegħdin nidħku bina infusna. Veru li għandna €5 miljun mill-NDSF, imma jien naħseb li jekk verament irridu li fl-2028, fl-ibburdjar, fl-isparar u forsi f’xi sport ieħor, immorru ħafna aħjar milli morna fl-olympics din is-sena, naħseb li rridu ninvestu iktar f’dan il-qasam u intom għandkom tagħmlu talba ikbar milli għamiltu sal-lum. Aħna, bħala Oppożizzjoni, irridu naraw li l-isport ikun kultura f’pajjiżna u rridu ninvestu f’żewġ setturi, kemm fl-elite sport bħalma kellna f’dawn l-aħħar ġranet lil Neil Agius li huwa ta’ ispirazzjoni, kif ukoll fl-ibburdjar, jew forsi fl-isparar, naraw lil xi ħadd jirrappreżenta lil pajjiżna biex inġibu midalja. Però rridu ninvestu. Jien naħseb li għandna bżonn inpoġġu madwar mejda u naraw kemm għandkom bżonn, mhux billi tużaw dawn il-€5 miljun, u mhux bili tagħtuhom parti minnhom għax imbagħad ħaddieħor se jibqa’ b’xejn, imma li naraw x’għandna bżonn għal dak li huwa olympics. Fil-Logħob tal-Pajjiżi ż-Żgħar rajna li b’€5 miljun niġu l-ewwel – għalkemm ma nafx jekk hijiex se tirrepeti ruħha sentejn oħra għax din id-darba konna home u, kif għedt inti, kellna pakkett sabiħ – u issa rridu naraw kemm għandna bżonn biex fl-isparar, fl-ibburdjar, jew f’xi sport ieħor, nimmiraw li jkollna midalja olimpika. Nistgħu ninvestu u ma jirnexxilniex, imma almenu nagħmlu pjan. Jien naħseb li bl-ammonti li jingħataw tal-ibburdjar u tal-isparar żgur mhux se jirbħu midalja. Dawn m’għandhom lil ħadd impjegat tagħhom, għandhom il-problemi tal-iskrataċ, iż-żgħar ma jibdewx jisparaw minn età żgħira... Jien naħseb li għandna bżonn inpoġġu u nagħmlu pjan kif se nirbħu, jew naslu biex nippruvaw nirbħu, din il-midalja olimpika.

IS-SUR JULIAN PACE BONELLO: Mil-lat ta’ flus żgur li m’iniex se nmerik. Il-problema li qegħdin isibu l-federazzjonijiet hija li m’għandhom lil ħadd fl-amministrazzjoni. Dawn huma kollha voluntiera bħali, jiġifieri ma nieħdu l-ebda salarju, u jekk ma jkollokx lil min jgħinek fl-affarijiet li trid tagħmel m’intix se tlaħħaqhom. Jekk inti se tagħmel administration mela se tbati xi ħaġa oħra. Jiġifieri għalija huwa fundamentali li l-federazzjonijiet ikollhom lil xi ħadd biex...

ONOR. DAVID AGIUS: Bħala Kumitat Olimpiku Malti għandkom ħaddiema mpjegati magħkom?

IS-SUR JULIAN PACE BONELLO: Għandna żewġ impjegati magħna li huma ssekondati mid-Dipartiment tal-Edukazzjoni, għandna sport scientist fil-laboratorju li jagħmel it-testijiet lill-elite athletes kollha, għandna segretarja full-timer u ieħor part-time.

ONOR. DAVID AGIUS: Imma dawn jutilizzahom il-Kumitat Olimpiku Malti, ma tistax tiġi x-Shooting Federation u tgħidlek li għandha bżonn...

IS-SUR JULIAN PACE BONELLO: Le. Ma tarax! 

ONOR. DAVID AGIUS: Jiġifieri jrid ikollhom tagħhom. U l-finanzi biex jitħallsu dawn il-ħaddiema jridu jiġu minn dawn it-€800,000 li tagħtikom SportMalta?

IS-SUR JULIAN PACE BONELLO: Le, mill-EOC. 
ONOR. DAVID AGIUS: F’pajjiżna għandna programm speċifiku ffinanzjat għall-olympics?

IS-SUR JULIAN PACE BONELLO:  Le, ma naħsibx li għandna. Jien ma nafx bih.

ONOR. DAVID AGIUS: Jekk ma tafx bih int, żgur li ma jaf ħadd.

ONOR. KEVIN AZZOPARDI: Fejn jidħlu secondments ta’ personnel minn mas-Servizz Pubbliku għan-national federations irrid ngħid li jeżistu każijiet iżolati, però jekk ikollna ħafna iktar, ibqa’ ċert li nkunu nistgħu nsaħħu l-qafas amministrattiv tal-assoċjazzjoni tagħna. And they are in a dire need. 

Rigward il-finanzjament, jien naħseb li kif tkellimt u spjegajt lill-Onor. Muscat, il-formula ħadmet. Investejna, u l-pajjiż ħa r-riżultat li xtaq. Jekk jerġa’ jsir hekk għal-logħob olimpiku m’għandix dubju li bl-istrateġija li kapaċi nagħmlu lkoll flimkien, bit-talent li għandna mill-atleti tagħna, kapaċi naslu għal rebħ ta’ midalja storika, possibbilment fl-edizzjoni li jmiss, meta se nkunu qegħdin niċċelebraw il-100 sena ta’ parteċipazzjoni Maltija fil-logħob olimpiku. U allura x’hemm isbaħ milli kieku kellna nagħmlu ċelebrazzjoni bħal din.

ONOR. DAVID AGIUS: Jiġifieri l-flus li tingħataw intom bħala kumitat olimpiku mhumiex għall-infrastuttura, għax dik hija xi ħaġa kompletament differenti.  Imma l-flus li titlobkom federazzjoni, intom bħala kumitat olimpiku ma tiggwidawhomx dwar fejn iridu jintnefqu? Pereżempju, fejn jidħol l-isparar poġġejtu mal-federazzjoni biex taraw it-target ta’ fejn tridu tieħdu l-isport u taraw x’għandhom bżonn, kif, u pereżempju, tgħidulhom li jekk se tagħtuhom il-flus iridu jdaħħlu lil xi ħadd jaħdem magħhom? Jiġifieri dawn il-problemi u l-finanzi, qed ipaċu ma’ xulxin? Jew inkella l-federazzjoni tal-isparar tiddeċiedi hi x’inhu...? Spjegalna ftit, jekk jogħġbok. Semmejt l-isparar għax għadhom kif kienu hawnhekk.

IS-SUR JULIAN PACE BONELLO: Każ tajjeb ħafna għax anke bħala suċċess fil-GSSE l-ewwel darba li ħadu midalja fid-dixxiplini kollha. Huma kienu qablu magħna li l-flus iridu jintnefqu wkoll fuq coaches professjonali. Konna ġibna żewġ coaches Taljani, wieħed fuq l-iskeet u l-ieħor fuq trap u double trap u naħseb li din għamlet differenza anke għall-atleti. Veru li qabel kellhom coach, imma qishom waslu sa ċertu livell u weħlu hemm, mentri  b’dawn il-barranin telgħu skala oħra. Ovvjament hemm coaches aħjar minnhom, imma jiswew iktar flus, u allura trid iġġib il-coach li tiflaħ tħallas. Il-coaches jitħallsu wkoll mill-fondi tal-NDSF.  Però mhux il-federazzjoni waħedha tiddeċiedi xi trid tagħmel; inpoġġu magħhom jien u d-Direttur tal-Isport.

ONOR. DAVID AGIUS: Jiġifieri intom tpoġġu magħhom kemm fejn jidħlu l-fondi tal-NDSF kif ukoll...

IS-SUR JULIAN PACE BONELLO: Le, kollox f’daqqa, għax for us it’s one pool. Huma lanqas jafu minn fejn ikunu ġejjin il-fondi, aħna ngħidulhom li l-flus ġew minn SportMalta, NDSF u...

ONOR. DAVID AGIUS: Jiġifieri meta l-Malta Shooting Sport Federation qalet li għandha għajnuna ta’ €250,000, il-fondi ġejjin minn dan jew minn xi ħaġa oħra?

IS-SUR JULIAN PACE BONELLO:  Il-maġġoranza tagħhom ġejjin mill-NDSF, però ma naħsibx li l-€250,000 ġew kollha mingħandna. 

ONOR. DAVID AGIUS: Jiġifieri l-federazzjonijiet, apparti l-fondi li jieħdu mingħandkom jieħdu fondi oħra mingħand il-Gvern?

IS-SUR JULIAN PACE BONELLO: Minn SportMalta li wkoll tagħti għajnuna lill-federations u lill-clubs, speċjalment għal kompetizzjoni barra minn Malta, jew jekk ikunu jridu jagħmlu kompetizzjoni internazzjonali ġewwa pajjiżna.

ONOR. DAVID AGIUS: L-aħħar domanda min-naħa tiegħi hija dwar il-Kumitat Olimpiku Malti u t-tfal, l-iskejjel u l-edukazzjoni. Tinvestu finanzi rigward tfal u...?

IS-SUR KEVIN AZZOPARDI:  Ovvjament, l-ewwel ħaġa li nagħmlu aħna hija li wieħed iħares u jinvesti fil-futur għax dik hija xi ħaġa kruċjali. Aħna għandna programm immirat għall-iskejjel, kemm biex anke jiġu fl-uffiċini tal-Kumitat Olimpiku Malti fejn għandna mużew ċkejken, li issa qed inkabbruh,  biex inżidu l-għarfien dwar il-logħob olimpiku. Veru li huwa parti mis-sillabu tal-istudenti fl-istudji soċjali fil-ħames sena primarja, però li wieħed jaqra jew jara bit-teknoloġija u li jiġu fil-mużew jaraw it-torċi olimpiċi li ntużaw u jaraw il-mascots, hija ġurnata avventura għall-istudenti tagħna, u aħna nħalltuha wkoll b’attività fiżika għax hija importanti. Apparti minn dan, flimkien mal-federazzjonijiet nazzjonali, se nibdew proġett ta’ talent identification. Il-verità hija li we are late in doing this. Ilna ngħidu li dan il-proġett irid jitwettaq, jien dejjem kont konvint, anke bl-esperjenza tiegħi bħala eks għalliem tal-edukazzjoni fiżika, li t-talent qiegħed fl-iskejjel. The raw talent is there. Il-problema hi li għandna sport wieħed li jiddomnina l-mantra tar-ruħ soċjali ta’ pajjiżna, bħalma jiġri f’pajjiżi oħrajn, jiġifieri hija xi ħaġa naturali.  Il-futbol jiddomina u allura ħafna tfal minn ċkunithom ikunu attirati lejn dan l-isport, però aħna rridu nagħmlu l-almu tagħna biex nuruhom li jeżisti sport ieħor. Nibdew miċ-ċokon nesponuhom għal dixxiplini differenti waqt il-lezzjonijiet tal-edukazzjoni fiżika, u fejn naraw ċertu talent, minkejja ta’ età bikrija, aħna rridu nressquhom lejn il-clubs. Dak ikun l-ewwel pass, biex imbagħad imorru għall-federazzjonijiet nazzjonali. Iktar ma ninvestu kmieni iktar ikollna ċans li naqtgħu xi frotta bnina. 

IĊ-CHAIRPERSON:   L-Onor. Bencini, l-aħħar domanda.

ONOR. GRAHAM BENCINI: Jekk fhimt sewwa, l-2028 se tkun il-100 sena mill-ewwel darba li pajjiżna ħa sehem fil-logħob olimpiku.

IS-SUR JULIAN PACE BONELLO: Ma kontx hemm jien.

ONOR. GRAHAM BENCINI: Le, imma nittama li nkunu kollha hemmhekk fl-2028. Qabel għedtulna li din is-sena ffirmajtu ftehim mal-NDSF biex ikollkom €5 miljun minn issa sas-sena 2028. Fl-opinjoni tagħkom, biex realistikament ikollna ċans nirbħu midalji tad-deheb, għax wara kollox dak huwa t-tir tal-pajjiż, u ovvjament huwa t-tir tagħkom?  Investiment ta’ €5 miljun fuq ħames snin huwa biżżejjed biex iwassalna biex nirbħu midalja tad-deheb fl-ibburdjar u l-isparar, għax jien fhimt li hemmhekk li għandna l-ikbar ċans li nirbħu midalja tad-deheb?

IS-SUR JULIAN PACE BONELLO: Iva, però ovvjament irridu niffukaw fuq dak l-isport biss. Issa l-problema li għandna aħna hija li federazzjoni hija membru tagħna, jidhirli li hemm 45, u kollha jippretendu għajnuna. Ovvjament ħafna minnhom ma tantx jieħdu għax la għandhom atleti professjonali jew li b’xi mod se jaslu, però biex naslu rridu niffukaw il-maġġoranza kbira ta’ dawk il-flus fuq federations...

ONOR. GRAHAM BENCINI: Jiġifieri jekk fhimtek sew, għandna bżonn €5 miljun fuq żewġ tipi ta’ sport, l-ibburdjar u l-isparar, biex naslu għal midalja tad-deheb...

IS-SUR JULIAN PACE BONELLO: Bejn wieħed u ieħor, għax jista’ jkun hemm xi atleta oħra minn sport ieħor.

ONOR. GRAHAM BENCINI: Fl-opinjoni tagħkom għandna bżonn €5 miljun fuq żewġ tipi ta’ sport, meta fil-verità hemm 42, jew 45 federazzjoni, li bejniethom jaqsmu dawn il-€5 miljun skont il-matrix li għandkom u li spjegajtu qabel. Fhimt sew?

IS-SUR JULIAN PACE BONELLO: Iva.

IS-SUR KEVIN AZZOPARDI: Onor. Bencini, id-diskrepanza bejn l-42 federazzjoni u l-45 li semmejna hija li hemm 42 federazzjonijiet li huma membri sħaħ, filwaqt li hemm tlieta oħrali  huma affiljati u allura ma jkollhomx voting rights.

IĊ-CHAIRPERSON: Nirringrazzjakom talli ġejtu u speċjalment talli qgħadtu tistennew ix-xhieda ta’ qabilkom. 

Il-Kumitat huwa aġġornat għal nhar it-Tlieta, 15 ta’ Ottubru fis-2.00 p.m. meta għandhom jissejħu Athletics Malta, Malta Football Association u Malta Basketball Association, kif konna qbilna fil-laqgħa preċedenti.

Fl-3.57 p.m. il-Kumitat aġġorna.
